
Бо қарори Ҳукумати  

Ҷумҳурии Тоҷикистон  

аз «30» декабри соли 2019, №642 

тасдиқ шудааст    

 

КОНСЕПСИЯИ 

ИҚТИСОДИ РАҚАМӢ ДАР ҶУМҲУРИИ ТОҶИКИСТОН 

 

1. МУҚАРРАРОТИ УМУМӢ 

 

1. Консепсияи иқтисоди рақамӣ дар Ҷумҳурии Тоҷикистон 

(минбаъд - Консепсия) дар асоси Паёми Президенти Ҷумҳурии 

Тоҷикистон, Пешвои миллат муҳтарам Эмомалӣ Раҳмон «Дар бораи 

самтҳои сиёсати дохилӣ ва хориҷии Ҷумҳурии Тоҷикистон» аз                  

26 декабри соли 2018 ва мутобиқи қарори Ҳукумати Ҷумҳурии 

Тоҷикистон аз 31 январи соли 2019, №39 «Дар бораи ҷамъбасти 

натиҷаҳои рушди иҷтимоию иқтисодии Ҷумҳурии Тоҷикистон дар 

соли 2018 ва вазифаҳо барои соли 2019» таҳия гардидааст. 

2. Консепсия ба муқаррароти Конститутсияи Ҷумҳурии 

Тоҷикистон, санадҳои ҳуқуқии байналмилалии эътирофнамудаи 

Ҷумҳурии Тоҷикистон ва дигар санадҳои меъёрии ҳуқуқии Ҷумҳурии 

Тоҷикистон мутобиқ мебошад. 

3. Консепсия ба Стратегияи миллии рушди Ҷумҳурии 

Тоҷикистон барои давраи то соли 2030 асос ёфта, инъикоскунандаи 

дурнамои умумии истифодаи технологияҳои муосири рақамӣ бо 

мақсади ноил гардидан ба ҳадафи олии рушди дарозмуҳлати 

Тоҷикистон, баланд бардоштани сатҳи зиндагии аҳолии кишвар, 

ҳамзамон ҳарчӣ зудтар ба сатҳи зиндагии кишварҳои дорои даромади 

миёна расидани он ва ба таври назаррас паст намудани сатҳи 

камбизоатӣ, ноил гардидан ба ҳадафҳои асосӣ, яъне расидан ба 

истиқлолияти энергетикӣ таъмини амнияти озуқаворӣ, баромадани 

кишвар аз бунбасти коммуникатсионӣ ва табодули он ба кишвари 

транзитӣ, саноатикунонии босуръати кишвар ва таъсиси ҷойҳои нави 

корӣ мебошад. Ҷорикунии ҳамаҷонибаи технологияҳои рақамӣ, аз 

ҷумла технологияҳои пешқадам бояд асоси таъмини рушди устувори 

иқтисодӣ ва рушди рақобатнокии байналмилалии кишвар гардад. 

Рақамикунонии иқтисодиёт барои таъсиси модели нави рушди 

иқтисодӣ, ҷалби сармояи хориҷӣ, такон додан ба табодули намудҳои 

мавҷуда ва рушди намудҳои нави истеҳсолот, таҳкими тамоюли 

содиротӣ ва ҳамзамон қонеъ гардонидани талаботи дохилӣ бо роҳи 

воридотивазкунӣ имконият фароҳам меорад. Консепсия ба гирифтани 

дивидендҳои рақамӣ дар чунин  масъалаҳои барои рушди миллӣ басо 

муҳим, ба монанди таъсиси ҷойҳои нави корӣ, афзоиши маҷмўи 

маҳсулоти дохилӣ (минбаъд-ММД), табодули соҳаи хизматрасонӣ ва 

баланд бардоштани сифати зиндагии аҳолӣ равона гардидааст. 

 

2. ДУРНАМОИ УМУМИИ ТАБОДУЛИ РАҚАМӢ ДАР 

ҶУМҲУРИИ ТОҶИКИСТОН 

 

4. Ҷараёнҳои ҷаҳонии табодули рақамӣ мунтазам бо суръат 

гардида, соҳаҳои нав ба нави фаъолияти инсониро фаро мегиранд. 

Инчунин рушди технологияҳои нави «пешрафта» босуръати баланд 

амалӣ шуда истодааст, ки истифодаи дурусти онҳо рақобатнокии 

миллиро дар асри XXI муайян менамояд. Тамоюли ивазшавии 

қолабҳои рақамӣ мушоҳида карда мешавад: агар қаблан кишварҳои 

пешрафта табодули рақамиро дар доираи соҳаҳои алоҳида баррасӣ 

менамуданд, пас имрўз иқтисоди миллии кишварҳои тараққикарда 

пурра ба роҳи рақамӣ мегузарад. Ин тамоюли нав асоси ҷараёни 

рақамикунонии Ҷумҳурии Тоҷикистон мегардад. 

5. Дар Консепсия ташаккули дурнамои умумии табодули 

рақамӣ дар ҷумҳурӣ дар асоси модели байналмилалии таъсиси 

иқтисоди рақамӣ пешбинӣ шудааст. Модели мазкур дар навбати аввал 

амалӣ намудани як қатор чорабиниҳоро оид ба таҳкими заминаи 

ғайрирақамии табодули рақамии ояндаро дар бар мегирад.  

6. Якум, ба он баҳодиҳии ҳолати ҷорӣ ва коркарди як қатор 

чораҳо оид ба таҳкими заминаи меъёрии ҳуқуқӣ, инчунин сиёсати 

давлатӣ дар соҳаи ҷорикунии технологияҳои нав, таҳкими пешсафӣ ва 

институтҳои идоракунии табодул, баҳодиҳӣ ва рушди сармояи 

инсонии барои табодул зарур, баҳодиҳии ҳолати муҳити корӣ 

(соҳибкорӣ), КИТТК ва муҳити инноватсионӣ, як қатор чораҳо оид ба 

таҳкими амнияти иттилоотӣ ва зиёдшавии боварӣ ба технологияҳои 

рақамӣ дохил мебошанд.  

7. Дуюм, Консепсия таҳкими асосҳои рақамӣ, ба монанди 

таъсиси инфрасохтори муосири рақамӣ ва таъмини ҳамаҷонибаи 

дастрасии фарохмавҷӣ, рушди системаҳои муосири алоқа, таъсиси 

дата-марказҳо ва платформаҳои рақамиро пешбинӣ менамояд. 

8. Сеюм, Консепсия табодули соҳаҳои калидии фаъолияти 

иқтисодии ҷумҳуриро пешбинӣ менамояд, ки рақамикунонии онҳо 

метавонад таъсири пайдарҳам ба тамоми иқтисодиёти кишвар 

расонад, ба монанди табодули бахши хизматрасонии давлатӣ ва 

гузариш ба ҳукумати электронӣ, рақамикунонии соҳаи иҷтимоӣ, 

инчунин соҳаҳои калидии истеҳсолот, ба монанди энергетика, саноати 

коркард, кишоварзӣ ва таъсиси бахшҳои нав, масалан технологияҳои 

молиявӣ (FinTech) қайд гардидааст. Инчунин қайд намудани нақши 

Бонки миллии Тоҷикистон дар ҷорикунии технологияҳои молиявии 

рақамӣ ва дар бозори хизматрасониҳои бонкӣ ва пардохтӣ муҳим 

мебошад. Сиёсати пулию қарзӣ, асъорӣ ва назорати низоми бонкӣ 

бояд бо истифодаи технологияҳои пешрафтаи рақамӣ амалӣ карда 

шавад. Бонки миллии Тоҷикистон дар рушди технологияҳои молиявии 

рақамӣ дар кишвар нақши хоса мебозад.  

 

 

3. МАРҲИЛАҲОИ ТАБОДУЛИ РАҚАМӢ ДАР  

ҶУМҲУРИИ ТОҶИКИСТОН 

 

9. Консепсия гузариши муттасили марҳила ба марҳиларо ба 

амалисозии дурнамои табодули рақамӣ дар ҷумҳурӣ пешбинӣ 

менамояд. Дар аввал се марҳила то соли 2040 ба нақша гирифта 

мешавад. Марҳилаи якум то соли 2025, марҳилаи дуюм то соли 2030 ва 

марҳилаи сеюм то соли 2040. Ҳамаи марҳилаҳо оид ба амалисозии 

табодули рақамӣ инчунин дар доираи лоиҳаи Digital CASA амалӣ 

карда мешаванд. 

10. Консепсия вобаста ба хусусияти афзалиятҳо, вазифаҳо ва 

самтҳои рушди системаи иқтисоди рақамии дар он пешбинишуда, 

амалисозии ҳам мутассилро, ки барои тамоми давра ҳисоб карда 

шудааст ва ҳам марҳила ба марҳила тадбир ва чорабиниҳоро пешбинӣ 

менамояд.    

11. Мунтазам қонунгузорӣ ва дигар асосҳои ғайрирақамӣ такмил 

дода шуда, амалияи дурнамои стратегӣ барои дурнамосозии 

сенарияҳои рушди рақамикунонӣ, қабули қарорҳо ва андешидани 

чораҳои дахлдор барои муътадилгардонии ҷараёнҳо ҷорӣ карда 

мешавад.  

12. Барои ҳар як марҳила барнома ва нақшаи чорабиниҳо оид ба 

амалисозии Консепсия қабул мегардад, лоиҳаҳои пилотӣ ва таҷрибавӣ 

бо мақсади ҷустуҷў ва ҷорӣ намудани шакл ва усулҳои муътадили 

рушди самараноки системаи иқтисоди рақамӣ роҳандозӣ карда 

мешаванд. 

13. Марҳилаҳои минбаъдаи табодули рақамӣ дар ҷумҳурӣ 

мутобиқи стратегияи миллии минбаъдаи рушди ҷумҳурӣ ба нақша 

гирифта мешаванд. 

 

4. ТАШАББУСҲОИ КАЛИДИИ МАРҲИЛАИ ЯКУМИ ТАБОДУЛИ 

РАҚАМӢ ДАР ҶУМҲУРИИ ТОҶИКИСТОН ТО СОЛИ 2025 

 

§ 1. Таҳкими асосҳои ғайрирақамӣ ва муайян кардани ташаббусҳои 

калидӣ ва лоиҳаҳо бо самаранокии пайдарҳамӣ 

 

14. Дар марҳилаи якум муайян ва афзалиятноккунии як қатор 

ташаббусҳои калидӣ ва чораҳои ба таҳкими асосҳои ғайрирақамӣ 

равонгардида таҳкими заминаи меъёрии ҳуқуқӣ, коркарди чаҳорчубаи 

сиёсӣ ва ҳуқуқӣ барои чунин ҷараёнҳои калидии иқтисоди рақамӣ, ба 

монанди айнияткунонӣ, саҳеҳкунонӣ, таъмини махфият, санҷиши 

маълумоти шахсӣ, танзими мубодилаи маълумот, танзими  маълумоти 

кушода, кор бо шартномаҳои рақамӣ ва воситаҳои дигари ҳуқуқӣ, 

инчунин танзими масъалаҳои амнияти иттилоотӣ ва кибербехатарӣ 

амалӣ мешаванд.  

15. Дар марҳилаи якум Нақшаи амал оид ба ҷорӣ намудани 

ҳукумати электронӣ таҳия карда шуда, он дар давраҳои кўтоҳмуҳлат, 

миёнамуҳлат ва дарозмуҳлат амалӣ карда мешавад. Нақшаи амал ба 

инъикоси дурнамои умумии истифодаи технологияҳои иттилоотию 

коммуникатсионии муосири рақамӣ (марҳилаи аввал аз як то се сол) 

барои пешниҳоди на кам аз панҷ хизматрасонии электронии пилотӣ 

тариқи портали хизматрасониҳои давлатӣ равона карда мешавад. 

Амалишавии портали хизматрасониҳои давлатӣ ҳамчун принсипи 

«равзанаи ягона» барои пешниҳоди хизматрасониҳои давлатӣ хизмат 

мекунад. Хизматрасонии электронии мақомоти давлатӣ пеш аз ҳама 

дар чаҳорчўбаи эҷод ва рушди системаҳои иттилоотии идоравӣ амалӣ 

мегардад. Инчунин дар марҳилаи якум таҳия ва амалисозии барномаи 

ҳуҷҷатгузории электронӣ дар Дастгоҳи иҷроияи Президенти 

Ҷумҳурии Тоҷикистон ва байни вазорату идораҳо ба роҳ монда шуда, 

муросилоти хуҷҷатҳо пурра ба таври электронӣ амалӣ карда мешавад. 

§ 2. Тайёр намудани кадрҳои соҳибтахассус 

 

16. Ба ғайр аз ин дар марҳилаи якум тайёр намудани кадрҳои 

соҳибтахассус ва ҳайати идоракунанда барои пешбурди лоиҳаҳои 

рақамӣ, инчунин таъсиси система барои тайёр кардани кадрҳои 

соҳибтахассус чӣ дар донишгоҳҳо, чӣ дар корхонаҳо ва дар маҷмўъ 

барои рушди малакаи рақамӣ байни аҳолӣ пешбинӣ карда мешавад. 

Консепсия таҳияи нақшаи бисёрдаврадори такмили ихтисоси 

кормандони мақомоти давлатӣ ва экосистемаи рақамиро, ки бояд ба 

табодули рақамӣ машғул шаванд, пешбинӣ менамояд. 

 

§ 3. Таъсиси модели идоракунии табодули рақамӣ 
 

17. Дар марҳилаи якум таъсиси мақоми байниидоравии 

ҳамоҳангсоз ва идоракунанда - Шўро оид ба рушди иқтисоди рақамии 

назди Президенти Ҷумҳурии Тоҷикистон пешбинӣ мегардад. Раванди 

татбиқи табодули рақамӣ дар ҷумҳурӣ аз ҷониби мақоми ваколатдори 

давлатӣ дар соҳаи иқтисоди рақамӣ ба роҳ монда шуда, ҳамкориҳо бо 

иштирокчиёни дигари экосистемаи рақамӣ вусъат меёбад. 

18. Консепсия инчунин муайян кардани онро, ки масъулият 

барои табодули рақамӣ байни идораҳои гуногун тақсим карда мешавад 

ва чӣ тавр санҷиш, мониторинг ва ҳисоботдиҳӣ дар сатҳи 

байниидоравӣ амалӣ карда мешавад, пешбинӣ менамояд. 

Механизмҳои рақамии пешбурди мониторинги муттасили иҷрои 

вазифаҳои гузошташуда, қабул ва коркарди алоқаи баръакс, 

механизмҳои санҷиш ва ҳисоботдиҳӣ, инчунин баҳодиҳии 

қаноатмандии истифодабарандагони рақамӣ ва аҳолӣ аз сифати 

хизматрасонӣ алоҳида коркард карда мешаванд.   
 

§ 4. Муайян кардани нишондиҳандаҳои калидии мақсадноки 

дастовардҳои табодули рақамӣ 
 

19. Консепсия инчунин дар марҳилаи якум муайян кардани 

нишондиҳандаҳои мақсаднокро пешбинӣ менамояд, ки пас аз 

баитмомрасии ҳар яке аз марҳилаҳои табодули рақамӣ дар ҷумҳурӣ ба 

даст оварда мешаванд. Ба он дар марҳилаи якуми амалисозӣ чунин 

нишондиҳандаҳо, ба монанди беҳтаршавии мавқеи ҷумҳурӣ дар   

арзёбиҳои байналмилалӣ, баланд бардоштани сатҳи дастрасии аҳолӣ 

ва хоҷагиҳо ба интернети фарохмавҷ ва мобилӣ, зиёдшавии трафики 

байналмилалӣ ва қобилияти гузаронандагӣ, миқдори пайвастҳои 

нахию нурӣ, миқдори муассисаҳои ба низоми ягонаи давлатии рақамӣ 

пайвастшуда, зиёдшавии шумораи истифодабарандагони 

хизматрасонии рақамӣ, болоравии сифати хизматрасонии рақамӣ, 

афзоиши ҳиссаи хизматрасонӣ, ки дар шакли рақамӣ расонида 

мешавад, миқдори ҷойҳои нави кории таъсисдодашуда дар бахши 

рақамӣ ва ғайра дохил мешаванд.  

 

§ 5. Баҳодиҳии ҳолати ҷории рушди рақамӣ  

дар Ҷумҳурии Тоҷикистон 

 

20. Дар марҳилаи якум Консепсия инчунин гузаронидани 

баҳодиҳии амиқи ҳолати ҷории рушди рақамӣ дар Ҷумҳурии 

Тоҷикистонро бо истифодаи моделҳои байналмилалӣ пешбинӣ 

менамояд.  Ҳолати асоси ғайрирақамии ислоҳоти дар пешистода, 

сиёсати давлатӣ, пешсафӣ ва институтҳо, неруи инсонӣ, муҳити корӣ, 

корҳои илмию тадқиқотӣ ва таҷрибавию конструкторӣ (минбаъ-

КИТТК) ва инноватсияҳо, амнияти иттилоотӣ ва боварӣ, заминаи 

қонунгузорӣ ва чӣ асосҳои рақамӣ, ба монанди инфрасохтори рақамӣ, 

дастрасии фарохмавҷ, телекоммуникатсия, дата-марказҳо, 

платформаҳои рақамӣ ва ғайра мавриди омўзиши амиқ ва баҳодиҳӣ 

қарор дода мешаванд. 

21. Инчунин сатҳи истифодаи технологияҳои рақамӣ нисбати 

бахши давлатӣ, бахши хусусӣ, аҳолӣ ва хоҷагиҳо, инчунин сатҳи рушди 

бахши рақамии иқтисодиёт ва малакаҳои рақамӣ баҳодиҳӣ карда 

мешавад.   

22. Дар ҷараёни баҳодиҳӣ Консепсия муайян кардани норасоиҳои 

асосӣ ва ҷойҳои заифи табодули рақамӣ, инчунин муайян ва 

афзалияткунонии лоиҳаҳои рақамиро дар соҳаҳои калидӣ, ки онҳо дар 

доираи Барномаи миёнамуҳлати рушди иқтисоди рақамӣ дар 

Ҷумҳурии Тоҷикистон (ки таҳия ва тасдиқи он пас аз тасдиқи 

Консепсия пешбинӣ мешавад) нисбатан мушаххас гардида, ба нақшаи 

роҳи амалисозии Барномаи мазкур ворид карда мешавад, пешбинӣ 

менамояд.  Консепсия пешбинӣ менамояд, ки ба лоиҳаҳои 

рақамикунонии соҳаҳои энергетика, комплекси агросаноатӣ ва бахши 

телекоммуникатсия мутобиқ ба муҳимияти стратегии онҳо барои 

рушди кишвар, тавре дар Стратегияи миллии рушди барои давраи 

солҳои 2030 нишон дода шудааст, таваҷҷуҳи афзалиятнок зоҳир карда 

мешавад. 

23. Аллакай дар марҳилаи якум муайян кардани услуби 

афзалиятноккунонии лоиҳаҳои табодули рақамӣ пешбинӣ мешавад, 

ки ҳангоми таҳияи Барномаи миллии иқтисоди рақамии Ҷумҳурии 

Тоҷикистон истифода хоҳад шуд. Услуб бо дар назар доштани таҳлили 

муқоисавии лоиҳаҳо аз нуқтаи назари мураккабӣ, осонии ҷорикунӣ ва 

муҳимияти стратегӣ муҳимияти тактикӣ дар доираи ҳалли масъалаҳои 

миллӣ таҳия карда мешавад. Лоиҳаҳое муайян карда мешаванд, ки ба 

ном ба «дастовардҳои осон» тааллуқ дошта, онҳо зуд иҷро мешаванд ва 

мураккаб нестанд, вале аз нуқтаи назари имконияти дастрасӣ ба 

дастовардҳои рақамӣ муҳим мебошанд.   

24. Инчунин лоиҳаҳои муҳими стратегӣ муайян карда мешаванд, 

ки барои баланд бардоштани сатҳи рақобатнокии кишвар ва ҳалли 

масъалаҳои миллии стратегӣ таъсири назаррас расонида, равона 

намудани захираҳои ҷиддии молиявӣ ва ҳам инсониро талаб 

менамоянд.     

25. Ба ғайр аз ин дар ҷараёни афзалиятноккунонӣ он лоиҳаҳое, ки 

дар ҳоли ҳозир амалӣ кардани онҳо дар ҳолати маҳдудиятҳои мавҷудаи 

молиявӣ ва захиравӣ амалан ғайриимкон аст ва кўшишҳои амалӣ 

кардани онҳо дар шароити ҷорӣ танҳо захираҳоро аз лоиҳаҳои муҳими 

стратегӣ ва ба осонӣ амалишаванда мегиранд, ихтисор ё ба марҳилаҳои 

минбаъдаи рақамикунонӣ гузошта мешаванд.  

 

§ 6. Таъминоти иттилоотӣ-равшаннамоии табодули рақамӣ 
 

26. Дар марҳилаи якум Консепсия ба роҳ мондани корҳои 

иттилоотӣ-равшаннамоӣ, мустаҳакамкунии мавқеи табодули рақамӣ 

дар ҷумҳурӣ чӣ дар дохили кишвар ва чӣ дар сатҳи байналмилалиро 

пешбинӣ менамояд. Ба ин фаъолияти мақсаднок бо воситаҳои ахбори 

оммаи маҳаллӣ ва байналмилалӣ, ташкилотҳои ҷамъиятӣ, сохторҳои 

соҳибкорӣ ва сармоягузорони имконпазир ҳам дар марҳилаи якуми 

рақамикунонӣ барои корҳои равшаннамоӣ дар байни аҳолии ҷумҳурӣ 

ва барои ҷалби шарикон ва сармоягузорони имконпазир ба ин ҷараён 

ва ташкили муҳокимаи васеи Барномаи миёнамуҳлати рушди 

иқтисоди рақамӣ дар Ҷумҳурии Тоҷикистон ва ҳам дар марҳилаҳои 

минбаъдаи амалисозии ин Барнома, вақте ки саривақт  пахш ва  

намоиш додани дастовардҳо дар амалисозии лоиҳаҳои рақамӣ дар 

ҳамаи соҳаҳо муҳим мегардад, ҳарчӣ васеътар пахш намудани 

дастовардҳои аввалин ва самаранок ҷалб намудани сармоя ба лоиҳаҳои 

рақамии дорои арзиши қимат ва ҷорикунии технологияҳои пешрафта 

дохил мешавад. 
 

§ 7. Экосистемаи табодули рақамӣ 
 

27. Дар марҳилаи якум Консепсия оғози як қатор ташаббусҳо оид 

ба таъсиси экосистемаи табодули рақамӣ бо ҷалби пешсафон ва 

намояндагони бахши хусусӣ, алалхусус бахшҳои пешбари он, инчунин 

бахши технологияҳои иттилоотию коммуникатсионӣ (минбаъд-ТИК), 

ташкилотҳои ғайритиҷоратӣ, ҷомеаи илмӣ, донишҷўён ва соҳибкорон, 

сармоягузорони имконпазир, инчунин намояндагони ташкилотҳои 

байналмилалӣ оид ба рушд ва маблағгузорони имконпазирро 

пешбинӣ менамояд. Таъсиси экосистемаи самараноки табодули 

рақамӣ дар марҳилаи якум барои таъмини ҷалби ҳарчӣ бештари ҳамаи 

иштирокчиён ва сармоягузорони имконпазири амалисозии ҷараёни 

табодули рақамӣ муҳим мебошад. Аъзои экосистемаи рақамӣ ба 

ҷараёни таҳия, муҳокима, қабул ва амалисозии Барномаи 

миёнамуҳлати рушди иқтисоди рақамӣ дар Ҷумҳурии Тоҷикистон 

нақшаи чорабиниҳо ҷалб карда мешаванд. Ҷалби аъзои экосистема 

барои дақиқ муайян кардани мушкилиҳо ва пешниҳоди усулҳои 

инноватсионии ҳалли онҳо муҳим мебошад. Муваффақияти 

рақамикунонӣ бештар аз дараҷаи ҷалби ҳамаи аъзои экосистема 

вобаста мебошад, бинобар ин механизмҳои таъмини ҷалби доимии 

экосистема таҳия карда мешавад, ки бо мурури вақт имконият медиҳад 

аз ҷумла роҳҳои ташкили шарикии давлат бо бахши хусусӣ муайян 

карда шаванд.  
 

§ 8. Маблағгузорӣ ва буҷет 

 

28. Дар марҳилаи якум Консепсия инчунин коркарди масъалаҳои 

маблағгузорӣ ва буҷети табодули рақамии ҷумҳуриро аз ҳамаи 

сарчашмаҳои маблағгузорӣ, ки қонунгузории Ҷумҳурии Тоҷикистон 

манъ накардааст, пешбинӣ менамояд. Ҳангоми таҳияи буҷетҳо 

марҳила ба марҳила ба роҳ мондани табодули рақамӣ ба инобат 

гирифта шуда, инчунин таҷрибаи беҳтарини байналмилалии ба 

Ҷумҳурии Тоҷикистон аз рўи сатҳи рақамикунонии кишварҳо монанд 

ба инобат гирифта мешавад. Ба ғайр аз ин ба коркарди масъалаҳои 

маблағгузорӣ ҳамаи аъзои экосистемаи табодули рақамӣ, алалхусус 

ҳомиёни имконпазир, институтҳои рушд ва сармоягузорони 

имконпазир бо мақсади ташкили шарикии давлат ва бахши хусусӣ чӣ 

дар дохили кишвар ва чӣ дар сатҳи байналмилалӣ бо ҷалби 

истеҳсолкунандагони бузурги ҷаҳонии технология ва таҷҳизоти 

рақамӣ, институтҳои байналмилалии рушд, фондҳои байналмилалӣ ва 

шарикони эҳтимолии дигар ҷалб карда мешаванд. 

 

5. МАРҲИЛАИ ДУЮМИ ТАБОДУЛИ РАҚАМИИ ҶУМҲУРИИ 

ТОҶИКИСТОН (СОЛҲОИ 2026-2030) 

 

§ 1. Таъмини дастрасии фарохмавҷ, амнияти иттилоотӣ, 

кибербехатарӣ ва технологияҳои абрӣ 

 

29. Дар марҳилаи дуюми табодули рақамӣ дар давраи солҳои 

2026-2030 Консепсия рушди минбаъдаи асосҳои рақамӣ дар ҷумҳурӣ бо 

роҳи оғози лоиҳаҳои калони инфрасохторӣ оид ба таҳкими 

инфрасохтори минтақавии алоқаи рақамӣ барои таъмини дастрасии 

фарохмавҷӣ ва мобилӣ ба интернет дар тамоми ҳудуди Тоҷикистон, аз 

ҷумла ноҳияҳои дурдасти кўҳистон, маҳалҳои аҳолинишини деҳот ва 

душвордастрасро пешбинӣ менамояд. Ба ғайр аз ин оғози лоиҳаҳои ба 

баланд бардоштани амнияти инфрасохтори рақамӣ, рушд ва 

фарогирии шабакаи давлатии G-Cloud нигаронидашуда ба нақша 

гирифта мешавад.  

 

§ 2. Таъсиси дата-марказҳо, платформаҳо ва рушди 

 хизматрасонии рақамӣ 

 

30. Дар марҳилаи дуюм ҳамзамон таъсиси дата-марказҳо, 

платформаҳо, инчунин лоиҳаҳо оид ба хизматрасониҳои давлатии 

рақамии вилоятӣ, шаҳрӣ ва ноҳиявӣ мутобиқ ба меъёрҳо ва талаботи 

амнияти иттилоотии Ҷумҳурии Тоҷикистон оғоз мешавад. Барои ин 

пешбинӣ мегардад, ки ба дигаргунсозии ҷараёни хизматрасонии 

давлатӣ дар сатҳи дохилиидоравӣ ва байниидоравӣ саъю талоши ҳарчӣ 

бештар равона карда шавад, то ин ки рақамикунонӣ ба зиёдшавии 

самаранокии хизматрасонӣ ба аҳолӣ оварда расонад. Пешбинӣ 

мегардад, ки хизматрасониҳои мавҷуда рақамнок намешаванд, балки 

тамоми ҷараёни хизматрасонӣ бо кумаки технологияҳои рақамӣ 

муътадил гардонида мешавад.  

31. Лоиҳаҳои марҳилаи дуюм дар доираи лоиҳаи Digital Casa, ки 

таъсиси инфрасохторҳои минтақавӣ, дата-марказҳо ва пайвастҳои 

минтақавиро пешбинӣ менамояд, амалӣ карда мешаванд. 

§ 3. Таъминоти иттилоотӣ, Маркази таҷрибаи 

пешқадам ва инноватсияҳо 

 

32. Дар марҳилаи мазкур инчунин идомаи фаъолияти фаъоли 

иттилоотӣ-равшаннамоӣ оид ба фаҳмондадиҳӣ ва мавқеъгирии 

ҷараёни табодули рақамӣ дар ҷумҳурӣ, кор бо воситаҳои ахбори омма 

(минбаъд-ВАО) ва табақаҳои васеи аҳолӣ барои фаҳмондадиҳии 

бартарияти истифодаи технологияҳои рақамӣ ва кор дар доираи 

экосистемаи табодули рақамӣ барои беҳтар намуданӣ дастрасӣ ба 

иттилоот, хизматрасонии давлатӣ, муҳити соҳибкорӣ ва баландашавии 

фаъолнокии соҳибкорӣ ба нақша гирифта мешавад.  

33. Инчунин ба нақша гирифта мешавад, ки талошҳо ба 

суръатбахшӣ ва самараи синергетикии инноватсияҳои рақамӣ ва 

соҳибкории рақамӣ чӣ дар соҳаи хизматрасонӣ ва чӣ дар истеҳсоли 

воситаҳо тавассути тадбирҳои зерин равона карда шаванд: 

- таъсиси экосистемаи навоварон ва коркарди воситаҳои молиявии 

таъсирбахш барои инноваторҳо ва соҳибкорони рақамӣ;  

- таҳияи сиёсати самараноки ҳавасмандгардонии соҳибкорӣ бо 

роҳи кам кардани монеаҳо, ба монанди маҳдудияти дастрасӣ ба 

маблағҳо, бозорҳо ва норасогии малакае, ки барои инноватсияҳои 

рақамӣ заруранд;  

- фароҳам овардани шароити мусоид барои таҳия ва 

таҷрибакунонии «қарорҳои оқилона»-и бо иқтидори баланди табодул, 

ки дар бахшҳои гуногуни иқтисодиёт ва соҳаҳои саноат, инчунин барои 

ҳамкории байнисоҳавӣ истифода мешаванд; 

-ҷорӣ намудани механизмҳои самаранок барои саривақт муайян ва 

пешгирӣ намудани хавфҳои эҳтимолии марбут ба ҷорӣ намудани 

технологияҳои муосири рақамӣ. 

34. Пешбинӣ мегардад, ки ин ташаббусҳо дар заминаи Маркази 

таҷрибаи пешқадам ва инноватсияҳо дар соҳаи рақамии дар доираи 

лоиҳаи Digital CASA таъсисшаванда инкишоф дода шаванд. 

 

§ 4. Оғози лоиҳаҳои пилотӣ 

 

35. Дар марҳилаи дуюм Консепсия инчунин оғози лоиҳаҳои 

пилотии аввалиндараҷа барои санҷиш ва омўзиши технологияҳои нав, 

аз ҷумла инноватсиониро дар соҳаҳои калидии иқтисодиёт ва соҳаи 

иҷтимоӣ пешбинӣ менамояд, аз ҷумла дар бахши хизматрасонии 

давлатӣ, соҳаи муҳоҷират, савдои байналмилалӣ ва гумрук, дар 

таҳсилот, бахши молиявӣ бо истифодаи технологияи молиявӣ,  бахусус 

барои идоракунии ҷараёни интиқоли маблағҳо ба кишвар аз хориҷа, ва 

дар доираи оғози лоиҳаи Шаҳри ҳушманд чунин лоиҳаҳои нав ва 

инноватсионӣ пешбинӣ мешаванд. Лоиҳаҳои пилотӣ инчунин дар 

доираи лоиҳаи Digital CASA оғоз мегарданд. 

 

6. МАРҲИЛАИ СЕЮМИ ТАБОДУЛИ РАҚАМӢ ДАР ҶУМҲУРИИ 

ТОҶИКИСТОН (СОЛҲОИ 2031-2040) 

 

36. Марҳилаи сеюми табодули рақамии солҳои 2031-2040 таҳкими 

минбаъдаи асосҳои ғайрирақамӣ ва рақамӣ дар ҷумҳурӣ ва оғози 

лоиҳаҳои рақамиро дар соҳаҳои калидии фаъолияти иқтисодӣ дар 

ҷумҳурӣ, инчунин дар соҳаи иҷтимоӣ мутобиқи афзалиятҳои дар 

Стратегияи миллии рушд дар давраи то соли 2030 пешбинигардида, ки 

дар навбати аввал кишоварзӣ, энергетика, телекоммуникатсия ва 

нақлиёт, саноат, бо назар доштани саноат, аз ҷумла истихроҷи 

маъданҳои кўҳӣ, савдо, аз ҷумла байналмилалӣ, табодули соҳаи 

хизматрасонӣ, фарҳанг, маориф ва тандурустиро дар бар мегирад, 

пешбинӣ менамояд.    

37. Дар охири марҳилаи сеюм дар соли 2040 ба даст овардани 

дивидендҳои назарраси рақамӣ аз амалишавии Барномаи 

миёнамуҳлати рушди иқтисоди рақамӣ дар Ҷумҳурии Тоҷикистон, аз 

ҷумла рушди иловагии ММД ба андозаи 1,5-2 фоиз, таъсиси то 0,5 

миллион ҷойҳои нави корӣ ва баландшавии сифати зиндагии аҳолӣ аз 

ҳисоби табодули назарраси соҳаи хизматрасонӣ ба нақша гирифта 

мешавад.   

38. Марҳилаҳои минбаъдаи табодули рақамӣ дар ҷумҳурӣ 

мутобиқи стратегияи нави миллии рушди ҷумҳурӣ пешбинӣ 

мегарданд.  

 

7. ҶУМҲУРИИ ТОҶИКИСТОН ДАР АРЗЁБИИ ТАШКИЛОТҲОИ 

БАЙНАЛМИЛАЛӢ 

 

39. Мутобиқи маълумоти «Гузориш дар бораи рушди ҷаҳонӣ 

2016: Дивидендҳои рақамӣ» Тоҷикистон аз рўи сатҳи ҷорикунии 

технологияҳои рақамӣ ба кишварҳои дар марҳилаи тавлиди иқтисоди 

рақамӣ қарор дорад. Ин чунин маъно дорад, ки иқтисоди рақамӣ дар 

Тоҷикистон дар оғози ташаккул ҷой дорад. Ин далели баҳодиҳии 

Ҷумҳурии Тоҷикистонро як қатор нишондиҳанда ва арзёбиҳои 

байналмилалӣ тасдиқ менамоянд.  

40. Тамоюли пастшавӣ бе ин ҳам мавқеи қафомондаи ҷумҳурӣ аз 

рўи як қатор нишондиҳандаҳо дар солҳои охир боиси нигаронии 

махсус мебошад:   

- мутобиқи арзёбии ҷаҳонии Форуми умумиҷаҳонии иқтисодии 

соли 2018 Тоҷикистон аз рўи рақобатнокии иқтисодиёт дар байни 140 

кишвар ҷойи 102-умро ишғол менамояд.  Дар муқоиса бо арзёбии соли 

2017 мавқеи Тоҷикистон аз ҷойи 79-ум паст гардид;1 

- мутобиқи арзёбии ҳисоботи ҷаҳонии Форуми умумиҷаҳонии 

иқтисодӣ оид ба рушди ТИК-и соли 2016 аз рўи сатҳи самараҳои 

иқтисодии бадастоварда аз истифодаи ТИК Тоҷикистон дар байни 139 

кишвар ҷойи 101-ро ишғол менамояд. Дар муқоиса бо арзёбии соли 

2015 мавқеи Тоҷикистон аз ҷойи 93-ум паст шуд;2 

- мувофиқи арзёбии ҳисоботи ҷаҳонии Форуми умумиҷаҳонии 

иқтисодӣ аз рўи рушди ТИК соли 2016 Тоҷикистон аз рўи сатҳи 

таъсири технологияҳои рақамӣ ба бизнес-моделҳои нав дар байни 139 

кишвар дар ҷойи 103-ум ҷой дорад. Дар муқоиса бо арзёбии соли 2015 

мавқеи Тоҷикистон аз ҷойи 90-ум паст шуд;3 

- аз рўи арзёбии ҳисоботи ҷаҳонии Форуми умумиҷаҳонии 

иқтисодӣ аз рўи рушди ТИК соли 2016 Тоҷикистон аз рўи сатҳи 

таъсири технологияҳои рақамӣ ба моделҳои ташкилӣ дар байни 139 

кишвар ҷойи 94-умро ишғол менамояд. Дар муқоиса бо арзёбии соли 

2015 мавқеи Тоҷикистон аз ҷойи 84 паст гардид;4 

- мутобиқи арзёбии ҳисоботи ҷаҳонии Форуми умумиҷаҳонии 

иқтисодӣ аз рўи рушди ТИК соли 2016 Тоҷикистон аз рўи сатҳи 

истифодаи ТИК ва самаранокии ҳукумат дар байни 139 кишвар дар 

ҷойи 71 қарор дорад. Дар муқоиса бо маълумоти соли 2015 мавқеи 

Тоҷикистон аз ҷойи 65 паст шуд;5 

- мувофиқи арзёбии ҳисоботи ҷаҳонии Форуми умумиҷаҳонии 

иқтисодӣ оид ба рақобатнокии иқтисодиёти соли 2018 Тоҷикистон аз 

рўи нишондиҳандаи хариди давлатии маҳсулоти пешрафтаи 

технологӣ дар байни 137 кишвар ҷойи хеле баланди 26-умро ишғол 

менамояд. Вале дар муқоиса бо арзёбии соли 2017 мавқеи Тоҷикистон 

аз ҷойи 20-ум паст шуд.6 

 
1 http://www3.weforum.org/docs/GCR2018/05FullReport/TheGlobalCompetitivenessReport2018.pdf  
2 http://www3.weforum.org/docs/GITR2016/WEF_GITR_Full_Report.pdf 
3Њамон љой 
4Њамон љой 
5Њамон љой 
6 http://www3.weforum.org/docs/GCR2018/05FullReport/TheGlobalCompetitivenessReport2018.pdf  

41. Консепсия таҳлили муфассали сабабҳои қафомонии 

идомаёбандаро аз рўи арзёбиҳои калидии овардашуда ва коркарди як 

қатор чораҳои ба ислоҳи тамоюлҳои манфӣ равонагардидаро пешбинӣ 

менамояд.   

42. Сабабҳои чунин қафомонии зиёд дар рушди иқтисоди рақамӣ 

аз дигар кишварҳои хориҷӣ ва кишварҳои минтақаи Осиёи Миёна, ҳам  

норасоиҳо дар заминаи қонунгузорӣ ва меъёрӣ дар соҳаи иқтисоди 

рақамӣ, ҳам холигиҳои ҷиддӣ дар таъсиси инфрасохтори рақамӣ ва 

таъмини дастрасии ҳамаҷонибаи фарохмавҷ ба интернет, инчунин 

норасоии малакаи рақамӣ, заифии фарҳанги инноватсия, мавҷуд 

набудани талабот ба технологияҳои нав аз ҷониби корхонаҳои давлатӣ, 

норасоии фаҳмиши технологияҳои рақамии аҳолӣ, норасоии 

сармоягузорӣ ба рақамикунонӣ, заминаи рушднаёфтаи 

институтсионӣ, заифии системаи идораи ҷорикунии лоиҳаҳои рақамӣ, 

норасоии маблағгузории инфрасохтори рақамӣ ва рушди 

инноватсионӣ,  заифии бахши хусусӣ, аз ҷумла бахши ТИК, муҳити 

начандон мусоид барои пешбурди фаъолияти соҳибкорӣ ва 

инноватсионӣ ва ҳамчун натиҷа сатҳи пасти истифодаи технологияҳои 

рақамӣ аз ҷониби соҳибкорон мебошад.   

43. Дар доираи таҳлили ҳолати ҷорӣ ва маълумоти арзёбиҳои 

ҷаҳонӣ имконияти зуд баратараф намудани қафомонии мавҷударо дар 

Ҷумҳурии Тоҷикистон аз ҳисоби истифодаи самараноки 

технологияҳои нав, аз ҷумла инноватсионӣ, инчунин амалияҳои 

беҳтарини таҷрибаи ҷаҳонӣ қайд намудан муҳим мебошад. Консепсия 

инчунин амалӣ намудани шарикиро бо пешсафони ҷаҳонии табодули 

рақамӣ, инчунин аз ҳисоби иштирок дар лоиҳаҳои сармоягузории 

байналмилалӣ, ба монанди Digital CASA, пешбинӣ менамояд. 

 

8. АСОСҲОИ РАҚАМӢ 

 

44. Санадҳои меъёрии ҳуқуқӣ дар бораи коммуникатсияҳои 

электронӣ асоси ҳуқуқиро барои фаъолияти бахши 

телекоммуникатсионӣ ташаккул медиҳад. 

45. ҶСК «Тоҷиктелеком» дар бозори телекоммуникатсионии 

ҷумҳурӣ нақши фарогирро дорад. Дар соли 2016 Ҳукумати ҷумҳурӣ 

қарор намуд, ки ҳамаи пайвастҳои байналмилалӣ барои ирсоли садо ва 

маълумот бояд ба воситаи Маркази ягонаи коммуникатсионӣ гузаранд, 

ки он аз ҷиҳати техникӣ аз ҷониби ҶСК «Тоҷиктелеком» идора карда 

мешавад. 

46. Сатҳи гузариши алоқаи фарохмавҷ дар Ҷумҳурии Тоҷикистон 

яке аз пасттарин дар минтақа мебошад. Дастрасӣ ба алоқаи фарохмавҷ 

бо нархҳои гарон барои муштариён яке аз гаронтарин дар ҷаҳон ва 

маҳдудияти миқдори хатҳои бақайдгирифташуда, инчунин мавҷуд 

набудани сармоягузорӣ барои таъсиси инфрасохтори муосири нахию 

нурӣ дар тамоми ҳудуди ҷумҳурӣ маҳдуд мебошад. 

47. Нархи баланди IP-транзити байналмилалии яклухт низ 

паҳншавии васеи алоқаи фарохмавҷро мураккаб мегардонад. Имрўз 

арзиши транзити байналмилалӣ яке аз баландтарин дар ҷаҳон 

мебошад. Аз тарафи дигар ин боиси афзоиши талабот дар контенти 

маҳаллӣ мегардад, ки он аз 10% дар соли 2010 ба 40% дар соли 2015 зиёд 

шуд, ки барои афзоиши бахши миллии рақамии контент-

провайдерҳои маҳаллӣ имкониятҳои хуб ба миён овард. Аммо имрўз 

маҳдудияти дастрасии фарохмавҷӣ ва мураккабии гирифтани 

иҷозатнома барои истеҳсоли контенти аудио-видео ба рушди бахш 

монеа эҷод мекунад. 

48. Наздики 35 фоизи аҳолӣ ба интернет дастрасӣ доранд, ки  

қисмати зиёди онҳо онро ба воситаи таҷҳизоти мобилӣ   истифода 

мебаранд.  Дар давраи солҳои 2013-2018 рушди бозор бо сабаби 

коҳишёбии рушди иқтисодӣ ва омилҳои дигар, аз ҷумла коҳишёбии 

иқтисодиёт дар давлатҳои ҳамсоя ва камшавии интиқоли маблағҳо ба 

ҷумҳурӣ, бақайдгирии ҳатмии ҳамаи мизоҷони мобилӣ ва алоқаи 

фарохмавҷ ва платформаҳои шабакаҳои иҷтимоии маъмул суст 

гардид, ки даромади операторони алоқаро паст намуд.   

49. Имрўз шабакаи 2G алалхусус дар деҳот, ки дар он 73 фоизи 

аҳолӣ зиндагӣ мекунанд, бештар паҳн шуда ва васеъшавии фарогирии 

3G/4G боиси зиёдшавии гузаронандагии интернет мегардад. 

 

§ 1. Маълумот ва дата-марказҳо 

 

50. Дар ҷумҳурӣ дата-марказҳо (давлатӣ ва шахсӣ) таъсис дода 

шудаанд, аммо сатҳи пасти дастрасӣ ба алоқаи фарохмавҷ таъсис ва 

рақамикунонии маълумотро бозмедорад, ки ин боиси сатҳи бисёр 

пасти истифодаи дата-марказҳо мегардад.  

51. Консепсия дар марҳилаи якуми амалисозӣ таъсиси бозори 

марказҳои тиҷоратии нигоҳдорӣ ва коркарди маълумот тибқи 

талаботи амнияти иттилоотии Ҷумҳурии Тоҷикистон ва таҷдиди назар 

намудани талаботи меъёрӣ оид ба нигоҳдории маълумотро дар ҳудуди 

ҷумҳурӣ пешбинӣ менамояд. Инчунин таҳия ва тасдиқи стандартҳои 

баҳодиҳии марказҳои нигоҳдорӣ ва коркарди маълумот зарур аст. Ҳоло 

доир ба ҳаҷми маълумоти тиҷоратӣ иттилоъ вуҷуд надорад ва арзиши 

он баҳо дода нашудааст, бизнес-моделҳои имконпазири марбут ба 

коркард, нигоҳдорӣ, таҳлил ва мубодилаи маълумот таҳия нашудаанд.  

Бозор ва бизнес-моделҳои марбут ба пешниҳоди хизматрасониҳои 

«абрӣ» коркард нашудаанд. Консепсия коркарди ин масъалаҳоро 

аллакай дар марҳилаи якуми табодули рақамӣ пешбинӣ мекунад. 

 

§ 2. Амнияти иттилоотӣ ва кибербехатарӣ 

 

52. Масъалаи амнияти иттилоотӣ барои ташаккули сиёсати 

давлатӣ ва рушди муносибатҳои ҷамъиятӣ дар ҷараёни табодули 

рақамӣ асос мебошад. Консепсия коркарди чораҳоро оид ба такмили 

системаи таъмини амнияти иттилоотӣ ва кибербехатарӣ пешбинӣ 

менамояд. Консепсия таҳия ва қабули барномаи алоҳидаро барои 

танзими масъалаҳои таъмини амнияти иттилоотӣ ва кибербехатариро 

дар ҳамаи соҳаҳои истифодаи технологияҳои рақамӣ дар ҷумҳурӣ 

пешбинӣ мекунад.  

53. Таҳия ва амалисозии чорабиниҳои Консепсияи мазкур ба 

принсипҳо ва бунёди рушди самтҳои амнияти иттилоотӣ асос меёбад, 

ба монанди: 

- истифодаи технологияи навтарини таъмини пурра, махфият ва 

дастрас будани иттилооти интиқолшуда ва раванди коркарди он; 

- истифодаи афзалиятноки таъминоти барномавӣ ва таҷҳизоти 

ҷавобгўи аз назорати мақомоти ваколатдори давлатӣ тибқи талаботи 

амнияти иттилоотӣ гузаронидашуда; 

- татбиқи ҳатмии технологияҳои ҳифзи иттилоот бо истифодаи 

стандартҳои давлатии криптографӣ; 

- таҳияи санадҳои меъёрии ҳуқуқие, ки истифодаи бисёрҷанбаи 

мушаххаскунии рақамии шахсият, ба монанди истифодаи тиҷоратӣ, аз 

ҷумла истифодаи маълумоти биометрии шахсиро ба танзим 

медароранд; 

- таъсиси марказҳои салоҳиятнокӣ дар самти саҳеҳкунонии 

биометрӣ дар соҳаи иқтисоди рақамӣ; 

- татбиқи технологияи криптографи таъсис, нигоҳдории бехатар ва 

назорати истифодаи иттилооти иштироккунандагони саҳеҳкунандаи 

ҳамкории иттилоотӣ бо мақсади саҳеҳкунонии криптографии онҳо дар 

асоси истифодаи махзани абрӣ ва протоколи тақсимоти 

автоматикунонидашуда, муттаҳид ва омодасозӣ барои истифодаи 

иттилооти саҳеҳкунанда (технологияи криптографии нигаҳдории 

тақсимшуда (абрӣ) ва истифодаи иттилооти аутентификатсияшуда); 

- бо мақсади якхелакунӣ, рушд ва нигоҳдории системаҳои 

нигоҳдорӣ ва идоракунии иттилооти давлатӣ таъсиси системаҳои 

барномавӣ бо истифодаи технологияҳои феҳристи тақсимшуда; 

- таҳияи консепсия ва истифодаи технологияи боэътимоди 

тарафҳои сеюм дар асоси алгоритмҳои криптографӣ ва протоколҳо ба 

хотири истифодаи он дар маркази иттилоотии инфрасохтории имзои 

электронии рақамӣ; 

- ба таври муайян кардани ҳуқуқ ва масъулияти иштирокчиёни 

фаъолияти муштараки иттилоотӣ ҳангоми коркарди маълумоти 

шахсӣ, маълумоти бисёр истифодабарандагон, аз ҷумла дар шабакаҳои 

иҷтимоӣ ва дигар воситаҳои алоқа. Муайян кардани масъулият барои 

муносибати номатлуб ва таъмини амнияти чунин маълумотҳо; 

- таъсиси системаи андухтани дониш дар соҳаи амнияти иттилоотӣ 

дар асоси платформаи таълимии онлайн ва китобхонаи электронии 

миллӣ; 

- коркарди механизмҳо оид ба пешгирии пайдоиши иттилооти 

ғайриқонунӣ дар бахши тоҷикии сегменти шабакаи интернет, аз ҷумла 

механизмҳои нест кардани он; 

- таъсиси системаҳои иттилоотии (пойгоҳи миллии) дониш оид ба 

фаъолнокии нави зараровар ва осебҳои эҳтимолии низом; 

- ташкили манбаи махсусгардонидашуда барои ҳамкорӣ бо 

мақомоти ваколатдор ҷиҳати дар иртиботи фаврӣ додани маълумот 

дар бораи аломатҳои амали ғайриқонунӣ дар бахши технологияи 

иттилоотӣ (қаллобии компютерӣ, номҳои хизматрасонии 

операторони алоқа, нақшаҳои фишинг) бо мақсади муқовимат ба 

ҷинояткории компютерӣ, аз ҷумла дар соҳаи молия, инчунин дигар 

парвандаҳои ҷиноятӣ ва истифодаи ғайриқонунии технологияҳои 

иттилоотӣ; 

- таъсиси Маркази вокуниши миллӣ ба ҳодисаҳои компютерӣ, 

Маркази миллии решавии тасдиқкунандаи имзои электронии рақамӣ, 

лабораторияи озмоишӣ барои тадқиқи таҷҳизот ва системаҳои 

барномавӣ, коди зараровар, воситаҳои амнияти иттилоотӣ барои 

гузаронидани санҷиш мутобиқи талаботи амнияти иттилоотӣ дар 

пойгоҳи  КВД «Маркази ҳифзи техники иттилоот, сертификатсия ва 

экспертиза»-и Саридораи ҳифзи сирри давлатии назди Ҳукумати 

Ҷумҳурии Тоҷикистон; 

- таъсиси системаи ташкилоти экспертӣ дар соҳаи  

ҷиноятшиносии компютерӣ; 

- таъмини кам кардани хатар ва таҳдид ба бехатарии фаъолияти 

шабакаҳои алоқаи оммавӣ бо дар назар доштани талаботи амнияти 

иттилоотӣ дар Ҷумҳурии Тоҷикистон барои таъмини идоракунӣ ва 

эътимоднокии фаъолияти сегменти шабакаи интернет; 

- таҳияи стандартҳои амнияти иттилоотӣ дар системаҳои 

амаликунандаи «абрӣ», технологияҳои квантӣ, системаҳои воқеияти 

виртуалӣ ва афзоишёфта, технологияҳои зеҳни сунъӣ ва таъмини 

назорати риояи онҳо; 

- таҳияи нақшаи интиқоли трафики дохилии сегменти шабакаи 

интернет дар ҳудуди Тоҷикистон; 

- таҳияи талабот ба мубодилаи байнисарҳадии маълумот байни 

иштирокчиёни ҳамкориҳои иттилоотӣ дар иқтисоди рақамӣ; 

- таъсиси механизмҳои самараноки танзимкунандаи давлатӣ ва 

дастгирӣ дар соҳаи амнияти иттилоотӣ дар назди ҳамгироии 

ииқтисодиёти миллии рақамӣ дар иқтисодиёти байналмилалӣ. 

 

§ 3. Малакаи рақамӣ 

 

54. Аксарияти аҳолии ҷумҳурӣ зарурати азхудкунии 

салоҳиятнокии рақамиро эътироф менамояд, вале сатҳи истифодаи 

компютерҳои шахсӣ ва шабакаи иттилоотӣ-коммуникатсионии 

интернет дар Ҷумҳурии Тоҷикистон нисбат ба бештари кишварҳои 

дигари Иттиҳоди Давлатҳои Мустақил хеле паст буда, фарқияти 

ҷиддии малакаи рақамӣ дар байни гурўҳҳои алоҳидаи аҳолӣ мавҷуд 

аст.  

55. Дар системаи таҳсилоти ҷумҳурӣ истифодаи технологияҳои 

рақамӣ васеъ гардида истодааст. Муассисаҳои таҳсилотӣ ба шабакаи 

интернет мутобиқи талаботи давлатӣ пайваст мебошанд. Фанни 

информатика дар барномаҳои таълимии таҳсилоти умумӣ ворид карда 

шудааст ва дар муассисаҳои таҳсилоти миёна ва олии касбӣ тайёр 

кардани кадрҳо барои соҳаи ТИК амалӣ карда мешавад. Аммо сифати 

барномаҳои таълимӣ ва мутахассисони дорои таҳсилоти касбӣ ба 

талаботи иқтисоди рақамӣ ҷавобгў нестанд. Дар ҳамаи зинаҳои 

таҳсилот норасоии омўзгорони соҳибтахассуси соҳаи ТИК мушоҳида 

мешавад. Инчунин ба хориҷ рафтани мутахассисони соҳибтахассус 

мушоҳида карда мешавад.  

9. СОҲИБКОРИИ РАҚАМӢ, КИТТК ВА ИННОВАТСИЯҲО 

 

56. Дар Тоҷикистон инфрасохтори муайяни илм ва инноватсия 

дар шакли институтҳои гуногуни рушд, марказҳо ва паркҳои технологӣ 

таъсис дода шудааст, ки бояд барои мақсадҳои рушди иқтисоди рақамӣ 

истифода карда шавад. Ба ғайр аз ин механизми таъсиси шарикии давлат 

ва бахши хусусӣ (минбаъд-ШДБХ) (қонун ва лоиҳаҳо оид ба ШДБХ-

Шаҳри бехатар) вуҷуд доранд. Аммо дар шароити имрўза реҷаҳои 

махсуси танзими инноватсияҳо суст инкишоф ёфтаанд ва оид ба 

дастгирии соҳибкорони рақамӣ ташаббусҳо нокифояанд. Механизмҳои 

маблағгузории инноватсияҳои рақамӣ вуҷуд надоранд, сарчашмаҳои 

маблағгузории стартапҳо маҳдуд мебошанд, системаҳои махсуси андозӣ, 

инчунин барномаҳои дастгирии содирот дар асоси технологияи баланд 

вуҷуд надоранд.    

57. Бахши рақамӣ дар Ҷумҳурии Тоҷикистон ҳамчунин дар зинаи 

тавлид қарор дорад. Ин ҳолат низ бо амалан мавҷуд набудани дастрасии 

соҳибкорон ба алоқаи фарохмавҷ вобаста мебошад, ки рушди ҷараёни 

инноватсияро дар кишвар бозмедорад. Камтар аз 1% корхонаҳои мавҷуда 

хизматрасониҳои рақамиро пешниҳод менамоянд. Бо ҳамин сабаб 

амалан корхонае вуҷуд надорад, ки маҳсулоти контенти рақамӣ ва медиа 

истеҳсол намояд, ки ин аз ҷумла ба мураккабии гирифтани иҷозатнома 

барои истеҳсоли аудио-видео контент алоқаманд мебошад. 

 

10. НАТИҶАҲОИ БАҲОДИҲИИ ҲОЛАТИ ҶОРӢ 

 

58. Экспрес-баҳодиҳии ҳолати ҷории иқтисоди рақамиро дар 

Ҷумҳурии Тоҷикистон ҷамъбаст намуда, қайд бояд намуд, ки ҳоло дар 

роҳи дигаргунсозиҳои эҳсосшавандаи рақамӣ нархҳои гарон ба 

дастрасии сифатнок ба интернет, инчунин мавҷуд набудани 

инфрасохтори муосири рақамӣ барои дастрасӣ ба интернет, алалхусус 

дар деҳот монеаҳои асосӣ мебошанд. Ин омилҳо ба рушди 

инноватсияҳо дар ҷумҳурӣ, ба ҷорӣ намудани технологияҳои рақамӣ ва 

қарорҳо дар истеҳсолот (бештари корхонаҳо ба интернети фарохмавҷ 

дастрасӣ надоранд) ва аз ин ҷо ба рушди хизматрасониҳои рақамӣ 

(камтар аз як фоизи корхонаҳо хизматрасониҳои рақамиро пешниҳод 

менамоянд) ва ба рақамикунонии бахшҳои калидии иқтисодиёт ва 

соҳаи иҷтимоӣ монеа эҷод менамоянд.  

11. ҲАДАФҲОИ АСОСИИ КОНСЕПСИЯ 

59. Ҳадафҳои Консепсия аз фароҳам овардани шароити 

мусоидаткунанда барои дигаргуншавии соҳаҳои фаъолияти инсон 

таҳти таъсири технологияҳои рақамӣ, аз ҷумла рушди ҷомеаи 

иттилоотӣ, гузариш ба расонидани хизматрасониҳои давлатии рақамӣ 

ва ҳукумати рақамӣ, ҳамаҷониба ҷорӣ намудани технологияҳои 

рақамӣ дар иқтисодиёт ва соҳаи иҷтимоӣ ва дар натиҷа тезонидани 

суръати рушди иқтисодиёти ҷумҳурӣ, баланд бардоштани 

ракобатнокии ҷумҳурӣ, афзоиши иловагии ММД-и миллӣ ва беҳтар 

намудани сифати зиндагии аҳолӣ аз ҳисоби истифодаи технологияҳои 

рақамӣ дар ояндаи миёнамуҳлат то соли 2040, инчунин  фароҳам 

овардани шароит барои гузариши давра ба давраи иқтисодиёти 

Ҷумҳурии Тоҷикистон ба роҳи куллан нави рушд, ки ташкили 

иқтисодиёти рақамии ояндаро таъмин менамояд, иборат мебошад.  
 

12. САМТҲОИ АСОСИИ КОНСЕПСИЯ 
 

60. Консепсия самтҳои асосии зеринро дар бар мегирад: таҳкими 

асосҳои ғайрирақамӣ, рушди инфрасохтори рақамӣ, дар навбати аввал 

таъмини дастрасии фарохмавҷӣ барои кулли аҳолӣ дар тамоми ҳудуди 

ҷумҳурӣ бо нархҳои дастрас, гузариш ба ҳукумати рақамӣ, 

рақамикунонии соҳаҳои калидӣ ва таъмини амнияти иттилоотӣ ва 

кибербехатарӣ, рушди сармояи инсонӣ ва таъсиси экосистемаи 

инноватсионӣ. 

61.  Консепсия ҳалли масъалаҳои зеринро, ки барои ташаккул ва 

рушди иқтисоди рақамӣ зарур мебошанд, пешбинӣ менамояд: 

- такмили ҳукумати электронӣ ва гузариш ба ҳукумати электронӣ 

ҳамчун шакли баъди саноатӣ ҳамкории давлат, бизнес ва аҳолӣ. 

Таъсиси ҳукумат ҳамчун платформа барои ҳамкории рақамӣ байни 

ҳамаи иштирокчиёни ҳаёти иқтисодӣ ва иҷтимоии кишвар; 

- рушди минбаъдаи ҷомеаи иттилоотӣ ва гузариш ба ҷомеаи 

рақамӣ ҳамчун зинаи нави ҷомеаи пасиндустралӣ, ки дар он 

маълумоти рақамӣ ҳамзамон ҳамчун воситаҳои меҳнат ва ҳамчун ашёи 

меҳнат амал намуда, қисми зиёди кормандон ба истеҳсол, нигоҳдорӣ, 

таҳлил, коркард ва амалисозии маълумот машғул мебошанд; 

-ташаккули иқтисоди рақамӣ ҳамчун фаъолияти иқтисодӣ, ки ба 

истифодаи маълумот асос ёфтааст. Ҳоло иттилоот, хусусан дар ҳошияи 

истифодаи маълумот бо мақсадҳои нав ва истифодаи он барои 

амалисозии ғояҳои нав ба дороии нав мубаддал мегардад. Дар ин 

робита Консепсия рушди сохтори «Коркарди минбаъдаи маълумот»-

ро (Data Continuum) пешбинӣ менамояд, ки таъсис, ҷамъоварӣ, ирсол, 

нигоҳдорӣ, бехатарӣ, истифодаи муштарак, таҳлил ва шинохти 

маълумотро дарбар мегирад. Консепсия таҳияи стратегияи рушди 

иқтисодиёти маълумотро дар ҷумҳурӣ аллакай дар марҳилаи дуюм 

пешбинӣ менамояд. 

62. Амалисозии масъалаҳои Консепсия марҳила ба марҳила ҷорӣ 

намудани лоиҳаҳои зеринро пешбинӣ менамояд: 

62.1. Бастаи ташаббусҳо барои табодули рақамии хизматрасонии 

давлатӣ ва гузариш ба ҳукумати рақамӣ: 

- таъсис ва рушди системаи давлатии муайян намудани субъектҳои 

муносибатҳои иттилоотӣ, ки ба пешниҳоди хизматрасониҳои рақамӣ 

ва таъмини дастрасии автоматикунонидашуда ба иттилоот равона 

карда шудааст;  

- рушди системаи хизматрасониҳои рақамӣ ба шахсони воқеӣ бо 

роҳи таъмини имконияти ирсол ва қабули ҳамаи намудҳои дархостҳо 

ва огоҳиномаҳо дар шакли рақамӣ аз утоқҳои шахсии 

истифодабарандагон дар Портали ягонаи давлатии хизматрасониҳои 

давлатӣ, ки дар ҷараёни гузариш ба ҳукумати электронӣ таъсис дода 

мешавад; 

- таъсиси платформаи ҷумҳуриявӣ, ки дар асоси технологияҳои 

ҳисоббарории «абрӣ» бо истифодаи воситаҳои муосири рамзкунонӣ 

амал мекунад, барои ҳамгироии системаҳои иттилоотии идоравӣ, 

захираҳо ва расонидани хизматрасониҳои рақамӣ дар ҳудуди кишвар 

ва берун аз ҳудуди он; 

- таъсиси системаи ҷумҳуриявии ҳамгироии хизматрасонӣ-

ҳисоббарорӣ; 

- истифодаи мубодилаи электронии ҳуҷҷатҳо барои 

хизматрасонии электронӣ ба шахсони ҳуқуқӣ ва воқеӣ бо роҳи 

мубодилаи ҳуҷҷатҳои электронии аз ҷиҳати ҳуқуқӣ муҳим, ки ба 

воситаи имзои электронии рақамӣ ба имзо расидааст; 

- истифодаи васеи ҳуҷҷатҳои электронӣ дар фаъолияти тиҷоратӣ, 

аз ҷумла вазифаҳои иҷозатдиҳӣ, фискалӣ, шартномавӣ, пардохт ва 

мол-ҳамроҳикунанда; 

- таъсиси бойгонии давлатии ҷумҳуриявии ҳуҷҷатҳои электронӣ 

дар асоси бойгониҳои ҳуҷҷатҳои электронии вазорату идораҳо, 

мақомоти иҷроияи ҳокимияти давлатии вилоятҳо ва шаҳру ноҳияҳои 

ҷумҳурӣ; 

- гузариши давра ба давраи системаҳои идоравии гардиши 

ҳуҷҷатҳои электронӣ ба истифодаи серификатҳои калидҳои кушодаи 

санҷиши имзоҳои рақамии электронӣ, ки аз ҷониби марказҳои 

тасдиқкунандаи дар Системаи давлатии идоракунии калидҳои 

кушодаи санҷиши имзои электронии рақамӣ аккредитатсияшуда 

интишор мешаванд; 

- коркарди маълумоти хизматии паҳнкуниаш маҳдуд; 

- таъмини рушди инноватсионии системаи давлатии иттилооти 

ҳуқуқӣ барои такмили коммуникатсияи ҳуқуқии электронӣ байни 

шаҳрвандон, бизнес ва давлат; 

- амалисозии консепсияи маълумоти кушода, ки натиҷаи 

фаъолияти мақомоти давлатӣ ва ташкилотҳо ба воситаи таъсиси 

Портали ягонаи ҷумҳуриявии маълумоти кушода ҳамчун воситаи 

асосии паҳнкунии онҳо мебошад; 

- ҷорӣ намудани технологияҳои демократияи электронӣ, 

иштироки электронӣ, ки муколамаи самараноки давлатро бо 

шаҳрвандон ва бизнес таъмин менамояд.  

62.2. Барои гузариши бомуваффақият ба ҳукумати электронӣ дар 

сатҳи байниидоравӣ Консепсия тамоюл ба принсипҳои умумиро 

пешбинӣ менамояд, ки мутобиқи онҳо ҷорикунӣ амалӣ гардида, дар 

заминаи онҳо ҳамаи масъалаҳои баҳсталаб дар рафти ҷорикунӣ ҳал 

мегарданд. Ба он дохил мешаванд:  

- васеъшавии миқёси инфрасохтор ва ҳадафнокӣ ба таъмини 

талаботи доимо афзоянда; 

- муносибати ягона ба таъсиси ҳукумати электронӣ ҳамчун воҳиди 

мукаммал (на миқдори зиёди ташаббусҳои имконпазир дар сатҳҳои 

гуногуни вазорату идораҳо); 

 - ҳукумати рақамӣ бо муқаррароти пешакӣ муқарраршудаи 

имкони тағйирдиҳӣ (на электронӣ); 

- рақамӣ аз ибтидо то интиҳо (ҳатто дар зинаҳои нахустини 

табодулшавӣ, аз аввал ҳамқадам бо хизматрасониҳои давлатӣ дар 

шакли анъанавӣ ва ба воситаи сервер-марказҳо); 

- ба муштарӣ нигаронида шудани хизматрасонӣ (ба эҳтиёҷоти 

истифодабаранда равона гардидани он, на эҳтиёҷоти идора); 

- мавқеи фаъол (пешгўии эҳтиёҷоти истифодабаранда, на эътино 

ба онҳо); 

- новобастагии хизматрасонӣ аз платформа (дастрасӣ аз ҳар 

таҷҳизот); 

-  қобилияти ҳамкорӣ; 

- шаффофияти хизматрасонии давлатӣ (на пўшидагии маълумот 

ва ҷараёнҳои идоракунии давлатӣ);  

- ҳукумат ҳамчун платформа (на ҳамчун пешниҳодкунандаи 

хизматрасонӣ);  

-  истифодаи стандартҳои кушода (кушода бо муқаррароти пешакӣ 

муқарраршудаи имкони тағйирдиҳӣ) (аз ҷумла барои таъмини 

имкониятҳои ҳамгироӣ); 

 - бехатарӣ ҳамчун асоси сохтори шабака. 

 62.3. Бастаи ташаббусҳо барои табодули рақамии бизнес 

(соҳибкорӣ): 

- ташаккул ва рушди Системаи миллии савдои электронӣ, ки 

ташаккули ҳуҷҷатҳои электронии аз ҷиҳати ҳуқуқӣ аҳамиятнокро дар 

тамоми занҷира аз таъсис то дастрасӣ ба истифодабарандаи охири мол, 

кор ва хизматрасонӣ таъмин карда, ба истифодаи протоколҳои 

коммуникатсионии дар савдои электронии ҷаҳонӣ эътирофшуда ва 

механизмҳои бехатари нақлиётӣ, истифодаи стандарти ягонаи 

ҳуҷҷатҳои электронӣ дар заминаи стандарти миллӣ ва ҷаҳонӣ асос 

меёбад; 

- мусоидат ба ҳамгироии ҷараёнҳои соҳибкории ташкилотҳои 

тиҷоратии муассисаҳои давлатӣ бо мақсади баланд бардоштани 

самаранокии ҳамкории электронии соҳибкорӣ-давлат; 

- васеъкунии истифодаи технологияҳои «Интернет молҳо» дар 

ҷараёнҳои истеҳсолӣ ва нақлиётию логистикӣ бо истифодаи қарорҳои 

криптографӣ барои ҳифзи шабакаҳои саноатӣ; 

- истифодаи роҳҳои фосилавии хизматрасонии бонкии ҳифзшуда 

тибқи талаботи амнияти иттилоотии Ҷумҳурии Тоҷикистон аз 

таҷҳизоти мобилӣ, замимаҳо барои муштариён дар смартфонҳо ва 

компютерҳои планшетӣ;   

- истифодаи воситаҳои ҳамгироӣ бо системаи иттилоотии 

автоматикунонидашудаи фазои ягонаи ҳисобию иттилоотӣ. 

63. Пешбинӣ карда мешавад, ки ин вазифаҳо бо роҳи ташаккул ва 

иҷрои маҷмўи чорабиниҳои илмӣ, техникӣ ва ташкилӣ ҳал карда 

мешаванд. 

 

13. ИСТИФОДАИ ТЕХНОЛОГИЯҲОИ «ҶАҲИШДИҲАНДА» 

БАРОИ ТАБОДУЛИ РАҚАМИИ ҲУКУМАТ, СОҲАҲОИ 

КАЛИДИИ ИҚТИСОДИЁТ ВА ГУЗАРИШ                                                     

БА ДАВЛАТИ РАҚАМӢ 

 

§ 1. Ҳукумат ҳамчун платформа  

 



23 
 

64.  Давлати рақамӣ дар навбати аввал маънои табодули 

рақамиро дорад, ки боиси ба миён омадани бизнес-моделҳои нав дар 

асоси маълумот мегардад. Ҳар қадаре, ки провайдерони хизматрасонӣ 

дар бораи муштариёни худ зиёд донанд, ҳамон қадар онҳо метавонанд 

пешниҳодҳои фардикунонидашударо ташкил намуда, хизматҳое 

расонанд, ки ҳарчӣ бештар ба эҳтиёҷоти муштариён мутобиқ бошанд ва 

ҳатто эҳтиёҷотеро пешбинӣ намоянд, ки дар бораи онҳо худи муштариён 

метавонанд ҳоло надонанд.  

65. Ин имконият медиҳад, ки ба шаҳрвандон ва соҳибкорон 

талаботи онҳоро ба ин ё он хизматрасонӣ дар асоси таҳлили амалиёт 

пешгўӣ намуда, хизмат расонида шавад. Самти калидӣ барои 

дигаргунсозии роҳҳои расонидани хизматрасонӣ ва ҳамкории давлат бо 

шаҳрвандон ва соҳибкорӣ гузариш ба принсипҳои сохтори кушода (Open 

API) мегардад, ки дар он сатҳи сифатан нави ҳамкорӣ бо бахши тиҷоратӣ 

ба роҳ монда мешавад. Ин имконият медиҳад, ки захираҳо ба 

инфрасохтори рақамӣ марказонидагардида самаранок истифода шуда, 

«метри охирон»-и хизматрасониҳои давлатӣ ба ҷомеаи шаҳрвандӣ ва 

бахши хусусӣ дода шавад. 

66. Дар баробари ин захираҳои ғайридавлатии иттиллоотӣ 

«фронт-енд» гардида (ба муштариён пешниҳодгардида), 

хизматрасониҳои давлатиро ба экосистемаи шахсии худ ҳамгиро 

менамоянд, ки дар онҳо шаҳрвандон ва соҳибкорон метавонанд ташаббус 

намоянд ва хизмарасониҳои давлатиро гиранд. 

67. Модели идоракунии давлат – барои шаҳрвандон (G2C) амалӣ 

карда мешавад, ки дар он на шаҳрванд ба мақомоти давлатӣ барои 

хизматрасонӣ муроҷиат менамояд, балки давлат эҳтиёҷоти 

шаҳрвандонро дарк карда, барои хизматрасонии давлатӣ бе зарурати 

ҳозиршавӣ ба муассиса бо онҳо ба алоқа мебарояд. 

68. Принсипи аввалиндараҷаи калидӣ барои такмили ҳамаи 

ҷараёнҳо (G2C, G2B, G2G) ҳамкорӣ аз рўи қолаби Paper-Free - истисно 

кардани гардиши коғазии ҳуҷҷатҳо ва гузариш ба принсипи «як ариза» 

мешавад. 

69. Рақамикунонии ҳамкории ҳукумат ва соҳибкорӣ (G2B) ба  

коҳиш додани хароҷоти трансаксионии соҳибкорон, баланд бардоштани 

шаффофияти қарорҳои қабулкунамудаи мақомот ва ташкилотҳои 

давлатӣ равона карда шудааст.    

70. Ташаббуси мазкур калидӣ гардида, таъмини шаффофият ва 

соддагардонии чораҳои дастгирии молиявӣ ва ғайримолиявии 

соҳибкории хурд ва миёна, инчунин расонидани хизматҳои дигари 

давлатиро ба шахсони ҳуқуқӣ пешбинӣ менамояд. 

71. Чорабинии калидӣ амаликунии принсипи Digital by Default 

мешавад, ки банақшагирӣ ва хизматрасонии давлатии минбаъдаро танҳо 

дар шакли рақамӣ бо васеъ намудани имкониятҳои худхизматрасонӣ 

пешбинӣ менамояд.    

72. Барои идоракунии самараноки ҷараёнҳои таъмини аҳолӣ бо 

шуғл платформаи ягона таъсис дода мешавад, ки иттилооти таҳлилӣ ва 

омориро дар бораи бозори меҳнат ҷамъоварӣ менамояд. Ба ғайр аз ин, бо 

мақсади баланд бардоштани шаффофияти риояи шартҳои қонунгузории 

меҳнат ва роҳ надодан ба риоя накардани онҳо, инчунин 

барасмиятдарории муносибатҳои меҳнатӣ, шароит ва платформаи 

рақамӣ барои расимикунонии муносибатҳои меҳнатӣ бо бақайдгирии 

пардохт оид ба кумакҳои иҷтимоӣ, нафақа ва ғайра таъсис дода мешавад. 

73. Бо мақсади дастгирии ташаббусҳои мавқеи фаъоли 

шаҳрвандӣ ва сохтани алоқаи баръакс аз аҳолӣ чорабиниҳо оид ба рушди 

минбаъдаи принсипҳои «Ҳукумати кушода» ва «Парламенти кушода» 

амалӣ карда мешаванд. Мутаносибан «буҷетҳои кушода» - механизми 

назорати ҷамъиятии хароҷоти маблағҳои буҷетӣ; «Санадҳои меъёрии 

ҳуқуқи (минбаъд-СМҲ)-и кушода» -лоиҳаҳои меъёрии ҳуқуқии 

интишоршуда ва лоиҳаҳои қонунҳо барои баррасии минбаъдаи оммавӣ; 

«маълумоти кушода» -маълумот дар дастрасии оммавӣ барои истифодаи 

тиҷоратӣ, ки ба сирри давлатӣ, маълумоти шахсӣ ва маълумоти дигари 

дар қонунгузории ҷумҳурӣ ишорашуда муносибат надоранд, қарор 

дошта, таҳия карда мешаванд. 

74. Ташаккули системаҳои ҳамроҳикунии электронии санадҳои 

меъёрии ҳуқуқӣ имконият медиҳад, ки ҷараёни сифатноктари 

қонунэҷодкунӣ, ҳадди аксар шаффоф ва механизми ба ҳамагон дастрас 

таъмин карда шавад, ки ба ҷомеа ва алалхусус ҷомеаи соҳибкорон барои 

бевосита дар ҷараёни меъёрэҷодкунӣ иштирок намудан имконият 

фароҳам меоварад. Чораҳои зикргардида ба баландшавии сатҳи боварӣ 

ба давлат ва ташаккули   шароити мусоид барои пешбурди соҳибкорӣ аз 

ҳисоби шаффоф будани ташаббусҳои қонунгузории қабулшаванда 

мусоидат менамояд.   

75. Барои баланд бардоштани шаффофияти системаи интихоб 

дар доираи амалисозии Консепсия чорабиниҳо оид ба рақамикунонӣ 

пешбинӣ шудаанд, ки таъсиси системаи самараноки ташаккул ва 

мубрамсозии рўйхати интихобкунандагонро таъмин намуда, дар он 

мақомоти давлатии марказии баҳисобгирии аҳолӣ, комиссияҳои 

интихобӣ ва мақомоти иҷроияи маҳаллӣ муттаҳид карда мешаванд. 

Сохтори система барои бақайдгирии электронии интихобкунандагон дар 

марҳилаи гузаронидани чорабиниҳои интихобӣ, таҳияи 

хизматрасониҳои давлатӣ, инчунин навсозии минбаъдаи системаи 

электронии интихоб дар маҷмўъ ҳамчун асос хизмат мекунад.  

76. Бо мақсади мониторинги фаврии вазъи иҷтимоию иқтисодӣ, 

платформаи ягонаи таҳлилӣ ҷорӣ карда мешавад, ки имконият медиҳад 

иттилоот барои пешниҳод дар сатҳи мақомоти давлатии марказӣ, 

инчунин мақомоти иҷроияи маҳаллӣ инъикос карда шавад. 

77. Барои таъмини муҳити ҳуқуқии боваринок ва ҳимояи 

бечунучарои ҳуқуқу озодиҳои шаҳрвандон, манфиатҳои шахсони ҳуқуқӣ 

ва давлат рақамикунонии маҷмўӣ ва глобалии самти мазкур талаб карда 

мешавад.   

78. Ба ғайр аз ин дар доираи рақамикунонии минбаъдаи 

мақомоти ҳифзи ҳуқуқ гузариш ба ҳуҷҷатгузории бекоғаз идома дода 

шуда, инчунин системаи иттилоотӣ-таҳлилии ба самаранокии 

фаъолияти онҳо равонагардида ҷорӣ карда мешавад. 

 

§ 2. Маълумоти фазоӣ 

 

79. Дар ҷомеаи имрўза иттилооти рақамӣ оид ба маълумоти 

фазоӣ ба захираи муҳими стратегии идоракунии давлатӣ табодул ёфта, 

воситаи рушди устувори иҷтимоию иқтисодии он гардидааст.  Бинобар 

ин фароҳам овардани шароит барои таъмини дастрасии 

истифодабарандагон ба маълумоти фазоӣ дар шакли электронӣ ва 

истифодаи самараноки он зарур мебошад. 

80. Бо мақсади ягонакунонӣ, рушд ва дар ҳолати мубрамӣ нигоҳ 

доштани маълумоти фазоӣ, системаи таъминоти давлатии геодезӣ 

навсозӣ гардида, системаи ягонаи координатҳо муқаррар ва харитаҳо 

барои истифодаи озод аз рўи қолаби ягона ва сохтори маълумот бо 

истифода аз технологияи реестри тақсимшуда ташкил карда мешаванд. 

81. Ҷиҳати дар як фазои иттилоотӣ муттаҳид сохтани     

маълумотҳои алоҳидаи фазоӣ кор бурда шуда, автоматикунонии расмиёт 

тавре таъмин карда мешавад, ки ҳар як объекти нави пайдошуда, хоҳ хона 

ё роҳ бошад, ҳангоми гузаштани расмиёти хизматрасонии давлатӣ дар 

харита пайдо шуда, он аз нав карда мешавад. Дар натиҷаи ҷорӣ намудани 

он дастрасӣ ва сифати хизматрасониҳо ба аҳолӣ дар соҳаи муносибатҳои 

вобаста ба замин, меъморӣ, сохтмон, истифодаи табиат ва ҳифзи муҳити 

зист, геология, хоҷагии манзилию коммуналӣ ва кишоварзӣ баланд 

бардошта мешавад.   

82. Самти муҳим таъсиси платформаи геоиттилоотии таъиноти 

махсус мебошад, ки он асоси геоиттилоотӣ барои системаи идоракунии 

ташкилотҳои ҳарбӣ ва амнияти ҷамъиятии давлат мегардад. 

 

§ 3. Рақамикунонии соҳибкорӣ 

 

83. Рақамикунонии истеҳсолот дар соҳаҳои калидии иқтисодиёти 

кишвар ҳамчунин бо суръати суст ҷараён дорад. Омили асосии 

боздоранда боз ҳам дар аксарияти корхонаҳо мавҷуд набудани дастрасии 

фарохмавҷӣ ба инфрасохтори рақамӣ мебошад, ки нархи ниҳоят баланди 

интернети фарохмавҷи аз ҷониби оператори давлатӣ пешниҳодшаванда 

онро боз ҳам вазнинтар мегардонад. Истифодаи воситаҳои рақамӣ дар 

бахшҳои алоҳида мушоҳида мешавад. Масалан, дар бахши молиявӣ 

(краудфандинг), дар бахши нақлиёт ва логистика, стартапҳо дар бахши 

кишоварзӣ пайдо шуда истодаанд.  

 

§ 4. Рақамикунонии саноат 

 

84. Бахшҳои асосии иқтисоди воқеии ҷумҳурӣ, ки дар онҳо 

рақамикунонӣ зарур аст, саноат ва энергетикаи барқӣ мебошанд. 

Дурнамои саноати истихроҷи маъданҳои кўҳӣ дар ҷумҳурӣ ташаккули 

саноати пурмаҳсулро бо истифодаи васеи техникаи мухтор ва системаи 

қабули қарорҳо ба таври афзалиятнок дар асоси таҳлили маълумоти 

калон пешбинӣ менамояд. Дар тамоми занҷираи ташаккули арзиш 

сенсорҳо, нишондиҳандасанҷҳо ва воситаҳои таҳлилии пешқадаме, ки 

барои шаффофияти маълумот, гузаронидани тарҳсозии сенариявӣ ва 

қабули қарорҳо дар асоси онҳо имконият медиҳанд, ҷорӣ карда 

мешаванд. Ба ғайр аз ин ҷорӣ намудани техникаи мухтор ва танзими 

ҷараёнҳои асосии истеҳсолӣ дар реҷаи автоматикӣ имкон медиҳад, ки 

иштироки инсон маҳдуд карда шуда, сатҳи бехатарии истеҳсоли воситаҳо 

баланд бардошта шавад. 

85. Рақамикунонии саноати истихроҷ ва коркард яке аз самтҳои 

асосии афзалиятноки рушди саноати Ҷумҳурии Тоҷикистон мегардад. 

Дар марҳилаҳои дуюм ва сеюм амалӣ намудани лоиҳаҳои таҷрибавӣ оид 

ба таъсиси фабрикаҳои моделии рақамӣ дар саноати коркард ва 

истихроҷи маъданҳои кўҳӣ ба нақша гирифта мешавад, ки дар он 

технологияи Industry 4.0 ҷорӣ карда мешавад. 

§ 5. Рақамикунонии энергетика 

 

86. Рушди энергетикаи барқӣ ва рақамикунонии он барои рушди 

ҳамаи соҳаҳои иқтисодиёт ва дар навбати аввал саноати Ҷумҳурии 

Тоҷикистон самараи силсилавӣ хоҳад дошт. Вазъи мақсадноки саноати 

энергетикӣ бозеҳникунонии минбаъдаи системаҳои энергетикӣ (Smart 

Grid) муайян карда мешавад. Системаи зеҳнии энергетикӣ барои 

идоракунии рафтори ҳамаи унсурҳои худ бо мақсади таъмини устувор, 

мутобиқ, аз лиҳози иқтисодӣ самаранок, боваринок ва бехатари неруи 

барқ қодир хоҳад буд. Вазифаи бунёд ва фаъолияти самараноки системаи 

зеҳнии энергетикӣ ҳамаи иштирокчиёни соҳаи энергетикаи барқиро: 

истеҳсоли барқ, интиқол, тақсимот, фурўш, истифода ва амалиётҳои 

системавӣ фаро мегирад. Ҷорӣ намудани баҳисобгирии пурраи неруи 

барқи истифодашуда ва истеҳсолшуда, ки системаи Smart metering ном 

дорад ва дар оянда коркарди автоматикии маълумоти калон (Big Data) 

имконият медиҳад, ки идоракунии сарборӣ (Demand Response), аз ҷумла 

аз ҳисоби такмил додани сиёсати тарифӣ барои истифодабарандагони 

ниҳоӣ ба низом дароварда шавад. 

87. Бо мақсади баланд бардоштани самаранокии энергетикӣ ва 

коҳиш додани талафоти энергия, ҷорӣ намудани системаҳои зеҳнии 

идоракунии истифодаи барқ ва технологияи сарфаи энергия ба нақша 

гирифта шудааст. Ин имконият медиҳад, ки ҳамкории истифодабаранда 

бо системаи энергетикӣ таъмин карда шавад, аз ҷумла барои интихоби 

тарифҳо, идора намудани истифодаи шахсии неруи барқ, аз ҳисоби 

манбаъҳои барқароршавандаи энергия ҳосил намудани барқ, ба шабака 

додан ва фурўхтани неруи барқ имконият дошта бошад. 

 

§ 6. Нақлиёти рақамӣ ва логистика 

 

88. Масъалаи асосие, ки бояд рақамикунонии бахши нақлиёт ва 

логистикаро ҳал намояд, ин афзоиши ҳаҷми боркашонии транзитӣ 

мебошад. Интизор меравад, ки кам кардани вақт дар транзит барои зиёд 

намудани ҳаҷми боркашонии транзитӣ дар бахши роҳи оҳан аз рўи 

ҳамаи самтҳо имконият медиҳад. Самараи асосӣ дар марҳилаҳои аввал аз 

ҳисоби гузариш ба гардиши электронии ҳуҷҷатҳо ва сипасаз ҳисоби ҷорӣ 

намудани системаи зеҳнии нақлиётӣ ба даст овардашуда, имконият 

медиҳад, ки ҳаҷми боркашонии автомобилӣ аз ҳисоби таъмини 

инфрасохтори сифатнок ва бехатари роҳ байни минтақаҳои ҷумҳурӣ ва 

роҳҳои алоқаи байналмилалӣ зиёд карда шавад. Системаи зеҳнии 

нақлиётӣ функсияҳои назорати видеоӣ, шиносномакунии рақамии 

роҳҳои автомобилгард, идоракунии ҳаракати роҳ, хабардиҳии 

ронандагон оид ба шароити боду ҳаво ва пардохти электронии 

хизматрасонии нақлиётиро муттаҳид менамояд. 

 

§ 7. Кишоварзии рақамӣ ва комплекси агросаноатӣ 

 

89. Рақамикунонии кишоварзӣ рушди минбаъдаи соҳаи 

кишоварзии кишварро ҳамчун бахши афзалиятноки рушди иқтисоди 

миллӣ пешбинӣ менамояд. Амалӣ намудани як қатор чорабиниҳои ба 

автоматикунонии пайгирии маҳсулоти кишоварзӣ равонагардида 

тавассути ҷорӣ намудани технологияҳои блокчейн (махзани маълумоте, 

ки онро тағйир додан ё нобуд сохтан ғайриимкон мебошад) бо ворид 

намудани ҳамаи ташкилотҳои ҷалбгардида ба ин ҷараён ба нақша 

гирифта мешавад, ки ин баҳисобгирии миқдорӣ-сифатӣ ва имконияти 

пайгирии тамоми сикли ҳаётии маҳсулоти комплекси аграриро таъмин 

менамояд. Ҷорӣ намудани пайгирӣ ба ҷалби сармоя ба соҳа ва тавсеаи 

ҳамномгўи маҳсулоти содиротӣ ва ҳам географияи таҳвили маҳсулоти 

кишоварзӣ таъсири бевосита мерасонад. Ҷорӣ намудани мониторинги 

пурра дар системаи пайгирӣ инчунин имконият медиҳад, ки стандартҳои 

сифати маҳсулоти кишоварзӣ баланд бардошта шаванд, ки ҷолибият ва 

рақобатнокии маҳсулотро дар бозорҳои беруна баланд мебардорад. 

90. Дар баробари таъсиси системаҳои иттилоотии нав ва рушди 

системаҳои иттилоотии мавҷуда дар комплекси агросаноатии ҷумҳурӣ 

зарур мебошад, ки ҳамаи хоҷагиҳо ва корхонаҳои соҳа ба дастрасии 

фарохмавҷ таъмин карда шаванд, таҷрибаи беҳтарини байналмилалии 

рақамикунонии комплекси агросаноатӣ (минбаъд-КАС) истифода 

гардида, ҷорӣ намудани системаҳои автоматикунонидашуда ва 

технологияҳои навтарин дар хоҷагиҳо ва корхонаҳои соҳа тезонида 

шавад. 

 

§ 8. Савдои рақамӣ 

  

91. Консепсия амалӣ намудани мачмўи васеи чораҳои ба 

бартараф намудани монеаҳои дар кишвар дар маҷмўъ барои рушди 

савдо ҷойдошта, инчунин афзоиши рақобатнокии соҳибкорони маҳаллӣ 

равонагардидаро пешбинӣ менамояд. Чораҳои пешбинишуда ба 

танзими савдои рақамӣ, баланд бардоштани донишу малакаи рақамӣ ва 

молиявии аҳолӣ ва соҳибкорон, рушди савдо, инфрасохтор ва логистикаи 

электронӣ равона карда мешаванд. Ҳамчунин ба таъсиси инфрасохтори 

дастгирӣ, ки чораҳои мустақим ва ғайримустақим, аз ҷумла таъсиси 

марказҳои хизматрасонии дастгирӣ ва пешбурди савдои электрониро (Е-

commerce ва Fulfillment) дар бар мегирад, афзалиятнок мешавад.  

92. Ҷорӣ намудани муҳити ягонаи иттилоотӣ ва гузаронидани 

тамғазании молҳои истеҳсолшаванда ва содиротшаванда якҷо бо бунёди 

платформа оид ба пешниҳоди ҳисоб-фактураҳои электронӣ имконият 

медиҳад, ки экосистемаи ба таъмини пешгирӣ, маҳдудсозӣ ва қатъи 

рақобати ноодилона, кафолати сифат ва нархи молҳои 

харидоришаванда, тасдиқи аслияти молҳо, муқовимат ба воридот, 

истеҳсол ва гардиши ғайриқонунии молҳо, аз ҷумла молҳои қалбакӣ 

равонагардида таъсис дода шавад. 

 

§9. Молияи рақамӣ 

 

93. Консепсия рушди технологияҳои молиявӣ, пардохтҳои 

ғайринақдӣ ва ташаккули ҷомеаи аз нигоҳи молиявӣ фаъолро дар назар 

дорад, ки дар соҳаи молиявии самаранок амалкунанда ва инфрасохтори 

рушднамудаи бозори хизматрасониҳои пардохтӣ нақши калидӣ дорад.  

94. Бахши молия бо истифодаи технологияҳои пешқадам, ба 

монанди феҳристҳои тақсимгардида, пешниҳоди воситаю маҳсулоти 

нави молиявӣ, рақамикунонии ҳамаи равандҳои буҷетӣ ва содакунии 

амалиётҳо аз ҳисоби ҳамгироӣ бо низомҳои иттилоотии давлатӣ такмил 

дода мешавад. Ҷомеаи аз нигоҳи молиявӣ фаъол бо дастгирии 

танзимкунанда татбиқ намудани технологияҳои муосирро амалӣ намуда, 

дар маҷмўъ ҳамкории мутақобили ташкилотҳои қарзии молиявӣ, 

ширкатҳои коммуникатсионӣ ва дигар ширкатҳои соҳаи технологияҳои 

иттилоотӣ, ҷиҳати паст кардани хавфҳои амалҳои қаллобӣ дар муҳити 

онлайн, ҷорӣ намудани маҳсулоти нави хизматрасониҳои молиявии 

рақамӣ, беҳтар намудани таҷрибаи муштариён ҳангоми истифодабарии 

хизматрасониҳои муосир ва баланд бардоштани устувории низоми 

молиявиро дар назар дорад. 

 

§ 10. Модели биометрии мушаххаскунии фосилавӣ 

 

95. Барои таъмини бехатарӣ, содагардонӣ ва рушди 

хизматрасониҳои рақамӣ, аз ҷумла хизматрасониҳои давлатӣ, иҷтимоӣ 

ва тиҷоратӣ бунёди модели мушаххаскунии фосилавӣ, аз қабили дар 

асоси нишондиҳандаҳои гуногуни биометрӣ, ки ба принсипҳои ба хавф 

нигаронидашуда асос ёфтааст, пешбинӣ карда мешавад.   

96. Ҷорӣ намудани механизми мушаххаскунии рақамӣ 

инфрасохтори заминавӣ мегардад. Он имконият медиҳад, ки муҳити 

рақамии универсиалӣ барои ҳамкорӣ ва алоқа байни институтҳои 

молиявӣ, муштариён, ташкилотҳои давлатӣ ва ташкилоту идораҳои 

дигар фароҳам оварда шавад. Ин сатҳ ва самаранокии хизматрасониҳои 

молиявӣ, давлатӣ ва хизматрасониҳои дигарро сифатан баланд 

мебардорад. 

97. Бахши молиявӣ барои рушди савдои электронӣ ва татбиқи 

ташаббусҳои таъсиси экосистемаи инноватсионӣ воситаҳоеро пешниҳод 

менамояд, ки барои зуд, содда ва боэътимод анҷом додани пардохтҳо, 

санҷидани контрагентҳо, дастрасӣ ба воситаҳои молиявӣ барои рушди 

соҳибкорӣ ва дастгирии давлатӣ имкон медиҳад. 

98. Дар маҷмўъ бо бунёди инфрасохтор барои бидуни коғаз 

пешниҳод кардани ҳисоб-фактураҳо ва дигар ҳуҷҷатҳо аз рўи 

муносибатҳои шартномавӣ, такмилдиҳии низоми ҳисоббаробаркунии 

байнибонкӣ ва имконияти амалӣ намудани интиқолҳои байнибонкӣ дар 

реҷаи вақти воқеӣ зарур аст, ки ин дар навбати худ барои коҳиш додани 

хароҷоти транзаксионии соҳибкории хурд ва миёна, баланд бардоштани 

боварии иштирокчиёни бозори «соҳибкор барои соҳибкор» (В2В) ба 

воситаҳои ҳисоббаробаркунии ғайринақдӣ, инчунин рушди 

ҳисоббаробаркунии мустақим байни шахсон (воқеӣ ва ҳуқуқӣ) имконият 

фароҳам меорад.  

99. Ба таҳия ва татбиқ намудани маҷмўи чораҳо оид ба 

ҳавасмандгардонии гардиши ғайринақдӣ таваҷҷуҳи хоса дода мешавад. 

Чораҳои дастгирии дорои хусусияти молиявӣ ва ғайримолиявӣ барои 

намояндагони соҳибкории хурд ва миёна, гузаронидани чорабиниҳо якҷо 

бо низомҳои пардохтии байналмилалӣ, ташкилотҳои қарзии молиявӣ ва 

иштирокчиёни дигари бозор оид ба баланд бардоштани саводнокии 

молиявии аҳолӣ амалӣ карда мешаванд.   

 

§ 11. Рушди бахши рақамӣ 

 

100. Рушди ТИК-и соҳа асоси калидии рақамикунонии ҳамаи 

бахшҳои иқтисодиёт мебошад. Хусусияти соҳа дар он аст, ки 

технологияҳои иттилоотӣ қисми муҳими соҳибкории муосирро ташкил 

намуда, саҳми худро дар дастрасӣ ба натиҷаҳо ва нишондиҳандаҳои 

мусбии иқтисодӣ барои соҳаҳои дигари иқтисодиёти миллӣ мегузорад.  

Ба ғайр аз ин ҷорӣ намудани технологияҳои иттилоотӣ андешидани 

чораҳои самаранокро оид ба таъмини амнияти иттилоотӣ ва 

кибербехатарӣ талаб менамояд.  

 

§ 12. Таҳсилоти рақамӣ 

 

101. Барои расидан ба ҳадафҳои гузошташудаи Консепсия дар 

соҳаи рушди неруи инсонӣ низоми маориф мутобиқи таҷрибаи 

беҳтарини ҷаҳонӣ пурра азнавсозӣ карда мешавад. Таҳсилоти нав ба 

талаботи иқтисоди рақамӣ пеш аз ҳама бо таваҷҷуҳ ба малакаи таҳлили 

иттилоот ва рушди мафкураи эҷодкорӣ ҷавобгў мегардад. 

102. Баланд бардоштан ва тақвият бахшидани саводнокии рақамӣ 

дар ҳамаи сатҳҳои таҳсилоти ибтидоӣ, миёна ва олии касбӣ бо мақсади 

дар насли наврас рушд додани қобилияти эҷодӣ ва мафкураи танқидӣ 

амалӣ карда мешавад. Дар зинаи таҳсилоти умумӣ давра ба давра, аз 

синфи 2, сар карда дар доираи фанни «Технологияи иттилоотӣ» бо ҷорӣ 

намудани соатҳои «Асосҳои барномасозӣ» ҷорӣ карда мешавад. Инчунин 

барномаҳои синфҳои 5-11 дар навбати аввал тавассути аз нав дида 

баромадани забонҳои барномасозӣ бо дар назар доштани ворид 

намудани STEM-унсурҳо (робототехника, воқеияти виртуалӣ, 3D-

принтинг ва ғайра) пурра карда мешаванд. 

103. Бо мақсади рушд ва дастгирии ҷавонони лаёқатманд, 

мунтазам хакатонҳо, олимпиадаҳо ва озмунҳо, инчунин маҳфилҳои 

гуногун оид ба робототехника ва барномасозӣ гузаронида мешаванд.  

104. Зимнан такмили ихтисоси омўзгорон доир ба масъалаҳои 

технологияҳои нави рақамӣ барои такмил ва азхудкунии донишҳои нав 

ба таври доимӣ гузаронида мешавад. Низоми идораи раванди таълим 

тавассути технологияи рақамӣ ба роҳ монда мешавад. 

105. Дар соҳаи таҳсилоти ибтидоӣ ва миёнаи касбӣ ҳамон 

чорабиниҳо оид ба афзун намудани дастрасии донишҷўён ба захираҳо ва 

донишҳо, ки дар зинаи таҳсилоти миёнаи умумӣ пешбинӣ шудаанд (аз 

ҷумла хакатонҳо, олимпиадаҳо, озмунҳо ва инфрасохтори омодагӣ ба 

онҳо) гузаронида мешаванд. 

106. Ба ғайр аз ин нақшаю барномаҳои таълимии намунавӣ дар 

асоси стандартҳои таҳсилоти касбӣ навсозӣ карда шуда, дар онҳо 

мутобиқи талаботи бозори меҳнат (корфармоён) малака ва салоҳиятҳое, 

ки барои мутахассиси оянда заруранд, таҷриба карда мешаванд.  

107. Ҳамзамон бо мақсади таълими сифатноки малакаи рақамии 

мутахассисони дорои таҳсилоти ибтидоӣ ва миёнаи касбӣ, барномаҳои 

таълимии фанни «Информатика» таҷдиди назар карда мешаванд. 

Иловатан курсҳои такмили ихтисос барои омўзгорон аз рўи барномаҳои 

таълимӣ, ки дар онҳо салоҳиятнокӣ оид ба истифодаи ТИК пешбинӣ 

шудаанд, гузаронида мешаванд. 

108. Дар соҳаи таҳсилоти олӣ ва таҳсилоти касбии баъд аз 

муассисаи олии таълимӣ низ нақшаю барномаҳои таълимии намунавӣ 

дар асоси стандартҳои таҳсилоти касбӣ ва талаботи бозори меҳнат бо дар 

назар доштани ба ихтисосҳои марбута ворид намудани фанни 

«Технологияҳои иттилоотию коммуникатсионӣ» навсозӣ карда 

мешаванд.   

109. Бо мақсади таъмини истеҳсолот бо мутахассисони зарурӣ, 

мазмуну муҳтавои барномаҳои таълимӣ аз рўи ихтисосҳои соҳаи ТИК 

таҷдиди назар карда мешаванд. 

110. Барои наздик кардани саноат ва таҳсилот ба ҷараёни таълимии 

муассисаҳои таҳсилоти олии касбӣ аз ҳисоби маблағҳои ғайрибуҷетии 

онҳо тавассути кушодани марказҳои салоҳиятнокӣ дар заминаи 

муассисаҳои таҳсилоти олии касбии кишвар намояндагони корхонаҳо 

ҷалб карда мешаванд. Ба ғайр аз ин кафедраҳои ТИК-и муасисаҳои 

таҳсилоти олии касбӣ дар корхонаҳо кушода мешаванд, ки дар онҳо 

барои донишҷўён дар доираи лоиҳаҳои ТИК дар соҳаҳои мухталифи 

иқтисодиёт курсҳои омўзишӣ гузаронида мешаванд. 

111. Бо мақсади баланд бардоштани саводнокии рақамии аҳолӣ, 

мақомоти иҷроияи маҳаллии ҳокимияти давлатӣ ба таври доимӣ 

омўзиш ва бозомўзии аҳолӣ, аз ҷумла қишрҳои осебпазири аҳолӣ: занҳо, 

нафақахўрон, бекорон, муҳоҷирон, маъюбонро бамалакаи рақамии 

талабшаванда мегузаронанд.  Ин барои таъсис ва пуркунии ҷойҳои нави 

корӣ дар иқтисоди рақамӣ ва тақсимоти адолатноки дивидендҳои он 

бисёр муҳим мебошад. 

112. Инчунин барномаҳои таълимии рақамӣ барои намояндагони 

соҳибкории хурд ва миёна таҳия карда мешаванд. Бо мақсади васеъкунии 

имкониятҳои таълимӣ, барои ҳамаи хоҳишмандони гирифтани малакаи 

зарурӣ платформаи миллии таҳсилоти кушода таъсис дода мешавад, ки 

курсҳои онлайнӣ дар навбати аввал таъминкунандаи тайёркунии 

заминавиро оид ба самтҳои талабшавандаи муҳандисию техникӣ бо 

ҷалби ҳайатҳои калони омўзгорону профессорони донишгоҳҳо ва 

намояндагони истеҳсолоти ҷумҳурӣ пешниҳод менамояд. 

113. Дар баробари ин бо амалисозии консепсияи таҳсилот дар тўли 

тамоми ҳаёт корхонаҳо таълими корпоративиро барои мутахассисон 

гузаронида, одоби муошират ва малакаи техникии касбро таҳким 

мебахшанд.   
 

§ 13. Фарҳанги рақамӣ 

 

114. Консепсия таъсиси шабакаи вертуалии осорхонаҳо, 

китобхонаҳо ва ба шакли электронӣ гузаронидани тамоми фондҳои 

китобхона ва осорхонавӣ, сабти консертҳо, спектаклҳо, унсурҳои муҳими 

мероси моддӣ ва ғаримоддии таърихию фарҳангиро пешбинӣ менамояд. 

Дастрасӣ ба иттилоот метавонад бо роҳи таъсиси Портали ягонаи 

рақамии нав таъмин карда шавад, ки имконият медиҳад ҳаёти фарҳангии 

кишвар ба як захираи шинохта тамаркуз карда шавад. Ин қолаби аз ҳама 

дастрас барои муаррифии фарҳанг ва санъати ҷумҳурӣ дар фазои ҷаҳонӣ 

мебошад. 

 

§ 14. Экологияи рақамӣ 

 

115. Бунёди «Системаи ягонаи давлатии мониторинги муҳити 

атроф ва захираҳои иттилоотӣ» имконият медиҳад, ки дар ҷанбаи сиёсӣ 

ва ҳуқуқӣ ба амалисозии стратегияи миллии рушди устувор ва пешгирии 

ҳолатҳои фавқулодаи экологӣ мусоидат карда шавад; ба амалисозии 

ҷараёнҳои ошкорбаёнӣ ва демократикунонии ҷомеа дар соҳаи ҳифзи 

муҳити зист ва захираҳои табиӣ мусоидат карда шавад; барои дастрасии 

табақаҳои васеи аҳолӣ ба захираҳои иттилоотии экологӣ шароити 

зарурӣ фароҳам оварда шавад; мониторинги афкори ҷамъиятии аҳолӣ 

доир ба мушкилоти экологӣ амалӣ карда шавад, дар ҷанбаи иқтисодӣ 

бошад, самаранокии истифодаи захираҳои табиӣ, истеҳсолоти ҷамъиятӣ 

баланд бардошта шуда, шароити иҷтимоию иқтисодии ҳаёти аҳолӣ 

беҳтар  гардад. 

116. Дар ҷанбаи иҷтимоӣ - солимӣ беҳтар ва дарозумрии аҳолӣ 

баланд бардошта шавад; барои баланд бардоштани фарҳанги экологӣ ва 

таҳсилоти экологии аҳолӣ шароит фароҳам оварда шавад. 

  

§ 15. Тибби рақамӣ 

  

117. Рақамикунонии тандурустӣ ҳам иттилоотикунонии 

минбаъдаи соҳа бо ҷорӣ намудани платформаи созгорпазирӣ (барои 

ҳамкорӣ кушода) ва рушди тандурустии мобилӣ, фосилавӣ (телетиб) ва 

ҳам ҷорӣ намудани технологияҳои пешрафтаи таълими роботӣ ва зеҳни 

сунъӣ дар ҷараёни таълими донишҷўён, ташхис ва идоракунии нақшаи 

табобатро пешбинӣ менамояд. 

118. Платформаи ҳамгироии тандурустӣ имконияти ҳамкории 

чандирии системаҳои тиббиро бо ҳамдигар ва системаҳои беруна, 

имконияти таъсиси экосистемаи барномаҳои замимавӣ барои 

истифодабарандагони ниҳоӣ бо ҳамгироӣ бо дастгоҳҳои дастиву кисагӣ, 

барномаҳои замимавии мобилии бунёднамудаи ширкатҳои тиҷоратӣ, 

инчунин ҷорӣ намудани шиносномаи электронии саломатӣ барои ҳар як 

шаҳрванди кишварро пешбинӣ менамояд. 

119. Тавассути ҷорӣ намудани системаҳои иттилоотии тиббии 

минтақавӣ марҳила бамарҳила махзани ягонаи маълумоти дорои 

«маълумоти зинда» таъсис дода мешавад. Сипас маълумоти 

ҷамъоваришуда барои омори тиббӣ, таҳлил ва қабули қарорҳои дахлдор 

бо истифодаи технологияи маълумоти калон - Big Data истифода 

мешавад. Ин имконият медиҳад, ки гузариш ба тандурустии бекоғаз, 

муътадилгардонӣ ва баланд бардоштани самаранокии кумаки 

расонидашаванда, муттасилии кумаки расонидашаванда байни сатҳҳои 

гуногун ва муассисаҳои тиббӣ амалӣ шавад. Дастрасии ҳимоягардида 

мутобиқи талаботи амнияти иттилоотӣ ба иттилооти калидии тиббӣ 

барои ҳамаи иштирокчиён таъмин карда мешавад. 

120. Ба воситаи хабардиҳӣ ва огоҳонидани фардикунонидашуда, аз 

ҷумла ба воситаи технологияҳои мобилӣ ҷалби аҳолӣ ба ҷараёни ҳифзи 

саломатии шахсӣ ва ташаккули тарзи ҳаёти солим, истеъмоли ғизои 

хушсифат ва гуногун таъмин карда мешавад. Шиносномаҳои электронии 

саломатӣ ба ҳайси «хаб»-и марказии иттилооти тиббӣ ҳам муштариёну 

кормандони тиб ва ҳам мақомоти идоракунӣ ва маблағгузории 

тандурустиро бо иттилооти саривақтӣ ва боэътимод таъмин менамояд. 

 

§ 16. Рақамикунонии идоракунии шаҳрии «Шаҳри ҳушманд» 

 

121. Ташаббуси Smart City («Шаҳри ҳушманд») фароҳам овардани 

шароит барои сохтани шаҳрҳои барои шаҳрвандон бароҳат аз ҳисоби 

такмили инфрасохтори онҳо мебошад. Самти стратегӣ таъсиси ҳудуди 

шаҳригардонидашуда мебошад, ки дар он захираҳои хадамоти шаҳрӣ ва 

ташаббусҳои фардӣ барои таъмини рушди устувори шаҳр ва фароҳам 

овардани шароити мусоид барои шаҳрвандон ва сайёҳон тавассути 

технологияҳои ҷоришаванда ва таҳлили иттилоот дар реҷаи вақти воқеӣ 

ҳамкорӣ менамоянд. 

122. Барои баланд бардоштани самаранокӣ аз амалисозии 

ташаббусҳо ва муносибгардонии хароҷот истифодаи технологияҳои 

пешқадам, ба монанди «Интернет-молҳо», зеҳни сунъӣ ва ғайра пешбинӣ 

мешавад. 

 

14. БУНЁДИ ИҚТИСОДИЁТИ ИННОВАТСИОНИИ ОЯНДА  

 

123. Консепсия амалисозии маҷмўи чораҳои бо ҳам алоқамандро 

пешбинӣ менамояд, ки барои расидан ба ҳадафи воло - бунёди иқтисоди 

рақамии оянда зарур мебошад. 

124. Рушди экосистемаи инноватсионии ҷумҳурӣ дар навбати 

аввал фароҳам овардани шароити имтиёзнок барои ҳамаи паркҳо ва 

марказҳои технологии инноватсионии мавҷуда, беҳтар кардани 

фаъолияти онҳо ва таъсиси паркҳои технологии инноватсионии 

ҷумҳуриявиро дар шаҳрҳои ҷумҳурӣ пешбинӣ менамояд. Ин муҳит бояд 

барои ҷалби ғояҳо, технологияҳо, қарорҳои рақамӣ ва мутахассисони 

лаёқатманд шароит фароҳам оварад. 

125.  Рушди инноватсияҳо фароҳам овардани боз як шароити 

зарурӣ- соҳаи ғайридавлатии касбии сармояи венчуриро талаб 

менамояд. Рушди соҳаи венчурӣ мутобиқсозии заминаи қонунгузорӣ 

барои маблағгузории стартап-ширкатҳо, аз ҷумла таҳияи лоиҳаи қонун 

дар бораи сармоягузориҳои венчуриро, ки фаъолияти сармоягузорони 

инфродиро низ танзим мекунад, талаб менамояд. 

126.  Ҳамзамон бо рушд ва танзими сармоягузории фардии 

венчурӣ таҳия ва ҷорӣ намудани чорабиниҳо оид ба ҷалби фондҳои 

касбии венчурӣ ба ҷумҳурӣ зарур мебошад. Дар баробари ташкилотҳои 

касбии молиявӣ корхонаҳои азими ҷумҳурӣ метавонанд фондҳои 

венчурии хусусии ҳамҷояи худро ташкил карда, ба маблағгузории 

венчурӣ машғул шаванд. Давлат метавонад барои таъсиси чунин фондҳо 

ба воситаи ҳам сармоягузорӣ ё чорабиниҳои дигари ҳавасмандгардонӣ 

мусоидат намояд. 

127.  Дар доираи рушди инноватсионӣ барои соҳибкории 

муштарак (инноватсияҳои корпоративӣ ва кластерҳои волотарин) 

шароит фароҳам овардашуда, технологияҳои афзалиятнок барои бунёди 

соҳаҳои нави саноат муайян карда мешавад. Барои технологияҳои 

афзалиятнок муҳити мусоиди меъёрии ҳуқуқӣ ташкил карда шуда, 

корпоратсияҳо, аз ҷумла корпоратсияҳои трансмиллӣ ҷалб карда 

мешаванд.  

128.  Амалисозии ташаббусҳои мазкур дар марҳилаҳои дуюм ва 

сеюм то соли 2040 ба нақша гирифта мешавад. 

 

15. МЕХАНИЗМИ АМАЛИСОЗИИ КОНСЕПСИЯ 

 

129. Барои таъсиси механизм ва таъмини шароити амалисозии 

Консепсия мувофиқасозии манфиатҳои ҳамаи тарафҳои дар рушди 

иқтисоди рақамии кишвар ҳавасманд ва муттаҳидсозии захираҳои 

ташкилӣ, меҳнатӣ, молиявии давлат ва соҳибкорӣ зарур мебошад. 

130.  Бо дар назар доштани мақсад ва вазифаҳои рушди иқтисоди 

рақамӣ, механизми амалисозии Консепсия пешбинӣ мешавад, ки он: 

- ҷалби намояндагони ҳамаи тарафҳои манфиатдорро (мақомоти 

ҳокимияти давлатӣ, соҳибкорӣ, ҷомеаи шаҳрвандӣ ва ҷомеаи илмию 

таҳсилотӣ, шарикони байналмилалӣ) таъмин менамояд; 

- шафофият ва ҳисоботдиҳӣ оид ба фаъолияти худро таъмин 

менамояд; 

- муносибати лоиҳавиро ба амалисозии Консепсия истифода 

менамояд; 

- расонидани дастгирии молиявиро барои ташаккул ва рушди 

инфрасохтори иқтисоди рақамӣ аз ҳисоби фондҳои буҷетӣ ва 

ғайрибуҷетӣ таъмин менамояд; 

 

 

 - ба субъектҳои иқтисоди рақамӣ дастгирии моддӣ мерасонад. 

 

16. МОНИТОРИНГ ВА БАҲОДИҲИИ АМАЛИСОЗИИ КОНСЕПСИЯ 

 

131. Мониторинги амалисозии Консепсия аз ҷониби мақоми 

ваколатдори давлатӣ дар соҳаи табодули рақамӣ, инчунин созмонҳои 

байналмилалӣ ва ташкилотҳои ҷамъиятии Ҷумҳурии Тоҷикистон 

гузаронида мешавад. 

132. Мақоми ваколатдори давлатӣ дар соҳаи иқтисоди рақамӣ 

фаъолияти ҳамаи мақомоти ҳокимияти давлатиро ҳамоҳанг намуда, 

инчунин ҳамкориро бо бахши хусусӣ, ҷомеа ва шарикони рушд ба роҳ 

мемонад. Барои машваратҳои мунтазам ва назорати амалисозии 

Консепсия, барнома ва нақшаи чорабиниҳои иқтисоди рақамӣ Шўро оид 

ба рушди иқтисоди рақамии назди Президенти Ҷумҳурии Тоҷикистон 

таъсис дода мешавад. 

133. Дар рафти амалисозии Консепсия мақомоти дахлдор ҳар 

семоҳа ба мақоми ваколатдори давлатӣ оид ба табодули рақамӣ ҳисобот 

пешниҳод менамоянд. Мақоми ваколатдори давлатӣ оид ба табодули 

рақамӣ ба Ҳукумати Ҷумҳурии Тоҷикистон оид ба рафти амалисозии 

Консепсияи иқтисоди рақамӣ дар Ҷумҳурии Тоҷикистон ҳисоботи 

ҳарсола пешниҳод мекунад. 

134.  Маълумот оид ба рафти амалисозии Консепсия ва ҳисоботи 

солона дар сайти мақоми ваколатдори давлатӣ оид ба табодули рақамӣ 

ҷойгир карда мешаванд. 

 

17. МУҚАРРАРОТИ ХОТИМАВӢ 

 

135.  Маблағгузории Консепсияи мазкур аз ҳисоби маблағҳои 

буҷети давлатӣ, инчунин маблағҳои ғайрибуҷетӣ, грантҳо ва дигар 

сарчашмаҳо, ки қонунгузории Ҷумҳурии Тоҷикистон манъ накардааст, 

амалӣ карда мешавад. 

136. Барои ҳалли мушаххаси масъалаҳои пешбинишуда дар соли 

2020 Барномаи миёнамуҳлати рушди иқтисоди рақамӣ дар Ҷумҳурии 

Тоҷикистон таҳия карда мешавад, ки нақшаи чорабиниҳои он, дастгирии 

молиявии чорабиниҳо, муҳлати иҷрои онҳо, нишондиҳандаҳои 

мақсаднок ва индикаторҳои мониторинги иҷрои вазифаҳои 

гузошташударо мақомоти ваколатдори масъул муайян мекунад. 

 

 

 

 

 

 

 

 

 

 

РЎЙХАТИ ИХТИСОРОТ 

 

БМТ – Бонки миллии Тоҷикистон 

ВАО – воситаҳои ахбори омма 

ИДМ – Иттиҳоди Давлатҳои Мустақил 

КАС – комплекси агросаноатӣ 

КИТТК – корҳои илмӣ-тадқиқотӣ ва таҷрибавию 

конструкторӣ  

ММД – маҷмўи маҳсулоти дохилӣ 

СММ – Созмони Милали Муттаҳид 

СМҲ – санадҳои меъёрии ҳуқуқӣ 

ТИК – технологияҳои иттилоотию 

коммуникатсионӣ 

ШДБХ – шарикии давлат ва бахши хусусӣ 

Big Data  – маълумоти бузург  

B2B  – бизнес барои бизнес  

B2C  – бизнес барои истеъмолкунанда  

CERT – гурўҳи зудамал барои ҳолатҳои фавқулода 

дар шабакаи компютерӣ ё омодашуда барои 

пешгирӣ намудани чунин ҳолатҳо 

Data Continuum   – коркарди минбаъдаи маълумот 

Demand Response  – идоракунии талабот   

Digital CASA  – лоиҳаи рақамикунонии Осиёи Марказӣ 

ва Осиёи Ҷанубӣ 

Digital by Default  –рақамӣ тариқи пешфарз 

E-commerce  – тиҷорати электронӣ 

FinTech  – технологияи молиявӣ 

Fulfillment  – маҷмўи амалҳо аз лаҳзаи ба расмият 

даровардани фармоиши харидор то 

лаҳзаи қабули харидкардаи он 

G2B  – ҳукумат барои бизнес 

G2C  – ҳукумат барои шаҳрвандон  

G2G  – ҳукумат барои ҳукумат 

G-Cloud  –комплекси ҳукумати абрӣ 

Industry 4.0  – инқилоби чоруми саноатӣ 

API  – интерфейси барномасозии кордбурд 

Paper-Free  – ҳуҷҷатгузории ғайрикоғазӣ 

Smart City  –шаҳри ҳушманд 

Smart Grid  – шабакаи бохиради барқӣ 

Smart metering  – ҳисобкунакҳои «бохирад»  

  
 

 


